
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хавтасны зураг: Улсын драмын театрт 1966 онд тавьсан жүжгийн танилцуулгын нүүр

	
Пүрэвийн Хорлоо

	Зохиолч П. Хорлоо 1917 онд Өвөрхангай аймгийн Гүннарийн сумын нутагт төржээ. 1949 онд УИС төгссөн бөгөөд «Жаргалант хүүхдүүд», «Алтан үст охин», «Алт Мөнгө хоёр», «Туулайн бүжин», «Нарны туяа», «Багш», «Шидэт толь» зэрэг тууж, жүжгийн зохиол бичсэн юм. П. Хорлоо нь 1979 онд МХЗЭ-ийн нэрэмжит шагнал хүртжээ.

	 

	
АЛТАН ҮСТ ОХИН

	Гурван бүлэг таван үзэгдэл үлгэрийн сэдэвт яриан жүжиг

	 

	НЭГДҮГЭЭР БҮЛЭГ

	Оршил хэсэг

	(Хөшиг нээгдэхэд үзэмж төгөлдөр алтан үст охиныг дүрслэн зурсан номын хуудас дээр «Алтан үст охины үлгэр оршвой» гэсэн үгтэй давхар хөшиг байна.

	Хөшигний өмнөх далд нүхнээс гартаа эрдэнийн хайрцаг барьсан Халтар түшмэл сэмхэн гарч ирнэ.)

	ХАЛТАР — (Наранд гандаж мөр нь цайсан хүрэн торгон дээл дээр дугуй хээтэй хар хилэн хантааз, гозгор оройтой малгай өмсжээ. Тэр нүд бүлтгэр, хамар нахиу, хавчиг нарийхан нүүрт нь заль мэхтэй овжин байдал ил. Тэр бээр албын хүчээр инээмсэглэн байдаг нь бялдууч, зусарч шинж бүрэн. Амаа барьж) Эзэн ноёныхоо алтан бугуйвчийг эрээд эрээд олсонгүй. Харин оронд нь энэ нэг юмыг оллоо. Эзэн ноёндоо аваачиж өгвөл их хэрэгтэй юм болох байх (гэж хэлээд далд орно).

	(Бичигтэй хөшиг алгуурхан нээгдэнэ)

	 

	Нэгдүгээр үзэгдэл

	ТАЙЗ:

	(Ноён Балбарын өргөө. Оосор бүчгүй ордон цагаан гэр. Үүдэнд цагаан эсгий дэвсээтэй өргөөний хаалганы хоёр талд чулуун арслан тавьжээ. Гэрийн хошлонд хавчуулсан өндөр модонд даавуу хийморь уяжээ. Өргөөний үүдийг жад барьсан хоёр хуяг сахижээ. Хөшиг нээхэд хөгжим дуугарч ямар нэгэн сүрт явдал үүсэн гарахыг илчилнэ).

	БАЛБАР — 

	(Дугуй хээтэй хар хамбан дээлтэй, алтан саагаар чуу ороолгосон угалзтай булган хантаазтай, отог жинстэй малгай өмссөн, хөмсөг зангидаж нүүрээ атируулсан, догшин авиртай урт хар хөмсөгтэй, ов тов цоохор өвгөн царайд нь ширүүн догшин авир илхэн, жартгай няхуур нүдэнд нь ховдог шунахай байдал илэрхий нуруу дунд, гэдэс цүдгэр, хурдан хөдөлгөөнтэй, алхаж гишгэх нь хөнгөхөн, дуу шингэхэн бөгөөд чанга чанга хашхиран бачимдах мөртөө зальтай.

	(Ноён түшлэгтэй сандал дээр сууж, ширүүн зандрангуйгаар)

	— Өнөө муу Халтар бараагүй юу?

	 

	ХИА 

	— Жаа! Бараагүй л байна. Ноёнтон минь!

	БАЛБАР — (Уурлан) Түргэн гарч хар! (Хиа ёслон гарна. Түдэлгүй гүйн орж ирээд бачимдсан байдалтай, сөхрөн сууж), 

	ХИА — Ноёнтон минь! Халтар түшмэл ирж явна.

	БАЛБАР — (Босон харайж) Аа тийм үү? Бушуу оруул.

	(Хиа гарч явна)

	ХАЛТАР — (Гэтэн алхалсаар орж ирнэ). Ноёны амрыг эрье.

	БАЛБАР — За чи юм олж ирэв үү?

	ХАЛТАР — Нөгөө алга болсон алтан бугуйвчны хэргээр толгойтой бүхнийг нэгжлээ. Огт олддоггүй. Харин Саруул өвгөний юмыг нь нэгжихэд... нэгжих ч гэж дээ, нэгжээд байхаар юм байхгүй болохоор нь биеийг нь нэгжиж сахиусанд нь хатуу юм байхаар ханзалсан чинь энэ муу өгөрч элэгдсэн шагай, тэгээд бас нэг ийм юм гарлаа. Алтан утас юм уу, үс юм уу, бүү мэд. Юу вэ? гэхээр аавын минь үлдээж өгсөн сахиус гээд өгөхгүй гэж үхэн хатан тэмцэлдээд байхаар нь сэжиг төрөөд аваад ирлээ.

	БАЛБАР — (Алтан үсийг нүд салгалгүй ширтэж шүлсээ залгин)

	Утас ч биш ээ! Үс байна!

	ХАЛТАР — Аа тийм үү? Бас хачин аа ноёнтоон!

	БАЛБАР — За Халтар минь эзэн ноёндоо үнэнч зүтгэвэл энэрэл хайр, хишиг шанг хүртдэг гэдэг биз! Май! Би чамд эрдэнийн бэлзгээ харамж болгоё. 

	ХАЛТАР — (Ухалзан гараа тосож) Эзэн минь, яаж байна та? Энэ их өндөр шан боол надад хүндэднэ. Яалаа гэж энэ вэ? Үгүй, үгүй. БАЛБАР — Чи надад тун хэрэгтэй, олон жил бодож явсан юмыг минь олоод өгчихлөө. Зүгээр ав!

	ХАЛТАР — Жаа тэгээд энэ маань үс үү? Утас уу!

	БАЛБАР — Үс, үс 

	ХАЛТАР — За ноёнтон минь, үс л юм бол их ид шидтэй байлгүй?

	БАЛБАР — Ямар?

	ХАЛТАР — (Хэлэх үгээ олж ядан толгойгоо маажиж) За бодвол, их ид шидтэй байх. Чухам би мэдэхгүй юм.

	БАЛБАР — (Хашхираа шингэн дуугаар) Ямар ид шидтэй юм бэ? гэж би чамаас асууснаас биш, ид шидтэй юү, үгүй юү? гэж асуугаагүй байна.

	ХАЛТАР — (Сандран тэвдэж) Жа ноёнтон минь таны олж мэдээгүй юмыг над шиг амьтан яаж мэдэх вэ дээ, ноёнтон минь.

	БАЛБАР — Ийм алтан үстэй хүүхэн хаана байдгийг мэдэх үү?

	ХАЛТАР — (Урьдах хэлсэн үгэндээ бантсан бололтой толгой сэгсрэн) — Үгүй, үгүй.

	БАЛБАР — Үгүй гэнэ ээ!

	ХАЛТАР — Тийм ээ. Ийм үстэй хүүхэн бас байдаг хэрэг үү? Үс утас хоёрыг нь ялгаж мэдээгүй боол би хүүхэн хаана байдгийг даанч мэдэхгүй юм.

	БАЛБАР — Тэгвэл тэр муу Саруул мэдэх юм биш биз.

	ХАЛТАР — Иш-ш, эзэнтэн минь. Таны тааж мэдээгүй юмыг тэр муу яаж мэдэх вэ. Ер нь тийм муу амьтантай ярихад таны нэр сүрд муухай болох юм биш үү. 

	БАЛБАР — (Ийш тийш явж) Уухай тийм бий. Тэгвэл энэ үсийг яах гэж хадгалж явсан байх нь вэ? Тэгээд бас сахиусандаа авч явсан байна.

	ХАЛТАР — Жаа тийм болох нь ээ. Эзэн минь нэг юм мэддэг болоод л хадгалаа даа.

	БАЛБАР — Юу ч болсон Саруул өвгөнийг одоо аваад ир.

	(Туслах түшмэл Халтар толгой дохин, гараа хавсран ёсолж гарч явна)

	БАЛБАР — Энэ үс очиж очиж үхэж яваа өвгөн Саруулд байдаг нь?! Хаанаас аваа вэ? Яах гэж хадгалж байгаа юм бэ? Энэ алтан үсний эзэн Оюуномин охин гэдэг бий. Тэгэхдээ аавын минь хэдэн зуун баатар цэргүүд хэдэнтээ яваад авчирч чадаагүй, авчрах байтугай явсан улсууд эргэж ирээгүй, эмс охид, үр хүүхэд нь уйлж дуулж байсныг би бүүр түүр санаж байна. Энэ үс тэр хүүхний үсний ширхэг гарцаагүй мөн. Улаан нүдэн гэгч аавын цэргийн баруун гарын жанжин баатар, үснээс нь нэг шүүрч аваад алдчихсан гэж ярьдаг байсан. Мөн, мөн. Гарцаагүй мөн. Энэ үс, хүүхнийхээ гарт орвол толгойд нь буцаж наалдаад хүнийг баяжуулдаг, бас... Юу гэж байлаа. Хүүхнийг хорьж далд хийхгүй бол баян, хоосон адил болж барлаг ноён гэж байхгүй болдог ч гэл үү... Санаж явбал болно. Сажилж явбал хүрнэ гэдэг энэ байж... Аав минь үхэн хатан захиж байсан юм шүү.

	(аягач хүүхэн цай барьсаар орж ирнэ)

	БАЛБАР — (Сандран гүйж эргэж ирэн алтан үсийг дараад)

	— Чамайг хэн орж ир гэсэн юм бэ. Одоохон гар! (Аягачин хүүхэн

	түргэн эргэж гарна. Удалгүй хаалга дуугарч туслах түшмэл Халтар, Саруул өвгөнийг дагуулан орж ирнэ).

	САРУУЛ — (Өндөр нуруутай, сармай дээлтэй, зангидмал товхтой гозгор оройтой улаан залаатай малгай өмсжээ. Зөөлөн харцтай, атираа суусан өргөн духтай хүрэн бор царайд нь шударга үнэнч сэтгэл ил).

	— Ноёнтны амрыг айлтгая. (Толгой бөхийн ёсолно).

	БАЛБАР — (Сайхан зан гаргаж) Сайн! Жаахан наашаа ойрт! Ийм алтан үстэй хүүхэн хаана байдгийг та мэдэх үү?

	САРУУЛ — (Үсийг ажиглан харж). Өчүүхэн боол би чинь өвгөн буурал болж олон оймс элээсэн ч гэсэн алтан үстэй хүн үзээгүй юм. Энэ хүний үс биш, утас байлгүй дээ.

	БАЛБАР — (Уурлаж) Чи худлаа битгий хэл! Би одоохондоо хүний үс, утас хоёрыг ялгахтай байна. Чи юу дуулснаа түргэн хэл.

	САРУУЛ — Ноёнтон минь өршөөж хайрла! Өвгөн боол би чинь худал хэлж сураагүй үс цайлаа. Хуурч мэхэлж явалгүй нуруу бөгтийлөө. Ноёнтонд юу гэж худал хэлэх вэ?

	БАЛБАР — Та ер нь үүнийг хаанаас авсан юм бэ?

	САРУУЛ — Жаа би Халтар түшмэлд айлтгасан юм сан.

	БАЛБАР — Юу гэж

	САРУУЛ — Аавын минь үлдээсэн юм энэ. Тэгээд сахиус болгож нандигнаж явдаг байлаа.

	БАЛБАР — Аа тийм үү? Дуугаа тат! Чамайг алтан үстэй хүүхний тухай юу сонссоноо хэл гэж байна шүү!

	САРУУЛ — (Толгой бөхийн) Алтан үстэй хүүхэн энэ орчлонд ганцхан байдаг юм гэнэ гэж үлгэр сонссоноос биш, өөр юмгүй, ноёнтон минь.

	БАЛБАР — (Баясгалантай царайгаар) Түүнийгээ ярь, хаана байдаг

	юм.

	САРУУЛ — Хол оо хол, ноёнтон минь. Туурт морь явж хүрэхгүй, тураг шувуу нисэж хүрэхгүй, холын хол газарт байдаг юм гэнэ билээ.

	БАЛБАР — (Улам сайхан зантайгаар) — Тэр тийм байж. Хэний охин хэн гэдэг юм бэ? Түргэн хэл.

	Саруул— Баргил хан уул аавтай, байцат цагаан нуур ээжтэй, Баяндалай өвгөний алтан үст охин Оюуномин гэдэг охин юм гэнэ билээ. Түүний алтан үсийг авсан хүн далай шиг баян болдог юм гэж сонссон.

	БАЛБАР — (Баярлан инээж) За тэр, заавал тийм байх ёстой. Яасан сайхан хэрэг вэ! За тэгээд цааш нь ярь, ярь!

	САРУУЛ — (Толгойгоо илж) Ярих юу байх вэ дээ, ноёнтон минь! Алтан үс нь гурван живаа малын үнэтэй юм. Түүнийг авсан хүн гурван живаа малтай болоод хонь үхрээ хотгор газрыг дүүргэж, адуу малаар ар хөндийг дүүргэж тоолдог, хэмжээлшгүй их баян болдог юм гэнэ.

	БАЛБАР — (Алтан үсээ чанга атган, ховдог сэтгэлээ барьж ядан), Уухай (инээж) Ийм л байх ёстой. (Өөртөө) Орчлонд хосгүй хэрэг ээ! Тэр одоо хаана байна. Тэнд яаж очих вэ?

	САРУУЛ — Аа ноёнтон минь. Тэр тун бэрх. Арван таван толгойтой атгаалжин хар мангас алтан үст охиныг аав ээжээс нь салгаж аваад, хэлж дуу хүрэхгүй, хийсэж салхи хүрэхгүй газар аваачсан юм гэдэг. Тэнд очиход бэрх байх аа. Нисдэг морьтой, исгэрдэг сумтай, ид шидтэй баатар эр очихоос биш, далавчгүй морь унаж, таяг мод тулсан та бидэн шиг эгэл жирийн хүн яаж хүрэх вэ. Тэр рүү олон аавын хүү явж саадыг нь давалгүй, олон сайхан хөлөг явж газрыг нь бараагүй ирсэн юм гэдэг.

	БАЛБАР — (Бодлогошрон) Ийм ид шидтэй хүнийг яаж олох вэ?

	САРУУЛ — Даахины дор эр, дааган дотор морь гэгчээр ид шидтэй сайн эр ч олон л бий биз. Эмнэг хурдан хөлөг морьд ч их л байдаг биз. Би хэний хүүг идтэй, шидтэй, хаанахын морь хурдтай явдалтай гэж таах вэ дээ.

	БАЛБАР — (Улам сандарч) Тийм ид шидтэй сайн эрийг хаа байгаа газраас нь олж ир. Туршуул эргүүлүүдийг тал тал тийш нь гарга! Тийм хүнийг олж ирсэн хүнд алт мөнгө шагнана гэж зарла! (гэж туслах түшмэл Халтарт тушаал өгнө. Халтар гарч явна).

	БАЛБАР — Саруул өвгөөн! Тэр Оюуномин охины нэг алтан үс нь түмэн лан хүрдэг гэдэг нь үнэн үү?

	САРУУЛ — Үнэн юм гэнэ билээ. Нэг алтан үс нь түмэн лан хүрэхээр барахгүй, бүх үсийг нь авч чадвал авдар сав нь алт мөнгөөр дүүрч, аяга шанага нь алим жимсээр бялхдаг юм гэдэг.

	БАЛБАР — (Шүлсээ залгин) Ганцхан алтан үсээр нь тийм баян болж болох болов уу?

	САРУУЛ — Жаа мэдэхгүй юм.

	БАЛБАР — (Их сайхан зан гаргаж) Заавал бүх үс нь хэрэгтэй юу?

	САРУУЛ — Тийм гэнэ билээ.

	БАЛБАР — (Ёжтойгоор) Та ч хэзээ ч худал хэлж хуурч мэхэлж яваагүй, ариун шударга хүн гэсэн байх аа. Та юу гэж энэ үс рүү хараад байгаа юм бэ? Үүнийг өөртөө буцаагаад өгчих байх гэж бодоод байна уу даа?

	САРУУЛ — Үгүй, үгүй. Та тэр үзэмжит охиноор үр хүүхдээ хийе гэж байгаа бол эцэг эхтэй юм гэдэг. Үеэл дүүгээ хийх гэж байгаа бол ах дүүтэй юм гэдэг шүү.

	БАЛБАР — Ямар охиноор тэр вэ? (Дуугүй) Таны энэ нандигнаж явдаг сахиус чинь өнөө Оюуномин охины алтан үсний тасархай болж таарав аа. За мэдлээ. Та холыг бодож ихийг санаж явдаг хүн байх нь. Үстэй толгой чинь бууралтаж үе мөч чинь суларсан та байтугай, зэр зэвсэг агссан хэдэн олон баатар эрс яваад олж ирэх ч байтугай, ор сураггүй болсон юм. Тэгэхэд та хэдийд яаж авчрахаа бодож явсан байж таарна даа. Тэр аргаа надад хэлчих. Та байдаг газар, хүрэх замыг нь заа! Би агт морьд, цэрэг эрс гаргаж хамтарвал та бид хоёрын санасан хэрэг сэтгэлчлэн бүтнэ.

	САРУУЛ — Боол би даанч мэдэхгүй юм.

	БАЛБАР — Алтан үст охиныг авчирвал баяжна шүү дээ. Толгой хоргодох оронгүй, тогоо тосдох малгүй танд хэрэгтэй юм биш үү. Өвгөрч хөгшрөөд үхлээ ч гэсэн өнчин хүүд чинь үлдэнэ шүү дээ. (Өвгөн дуугүй) Тиймээ Оюуномин охинд чинь бас нэг ид шид бий билүү. Тэрүүнд нь горьдож та хэгжүүрхээд байна аа даа!

	САРУУЛ — (Дургүйцсэн байдалтай) Ноёнтон минь танд адуу мал, алт мөнгө цөм бүрэн тэгш байхад тэр хөөрхий амьтныг тэгж зовоогоод яах вэ. Шунал ихэдвэл шулам болно гэдэг юм шүү.

	БАЛБАР — (Хүйтнээр инээж) Саруул ахыг сайхан өргөөнд зал! (гэж зандран тушаахад хиа Саруул өвгөнийг авч гаргана. Хаалга дуугарч туршуулын нэг хиа орж ирнэ).

	ТУРШУУЛ — Ноёнтны амрыг эрье (мэхийн сууна)

	БАЛБАР — Юу гээ вэ?

	ТУРШУУЛ — Танд нэгэн айлтгал хийх гэж ирлээ.

	БАЛБАР — Юу вэ? Түргэн хэл!

	ТУРШУУЛ — Энэ хавийг эргэн тойрон эрж сураглалаа. Явах зориг зүрхтэй хүн огт олсонгүй, ноёнтон минь.

	БАЛБАР — (Муухай харж) — Энэ мууг хол газар цөл (гэж хиад тушаал өгнө. Хиа туршуулын хүнийг чирч гулдран гаргана. Хаалга дуугарч туршуулын 2 дугаар хүн орж ирнэ).

	2 ДУГААР ХҮН — (Өвдөг сөгдөн) Өөдөө сөөргөө өдөржин шөнөжин явлаа. Эрэг ганга энхэл донхлыг цөмийг нэгжлээ. Ид шидтэй хүн ердөө ч олдсонгүй.

	БАЛБАР — Ид шидтэй хүнийг олж миний хишгийг хүртэх хувь заяагүй хохь чинь тэр. Үүнийг хар гэрт аваачиж хий! (Хиа туршуулын 2 дугаар хүнийг авч гарна. Гадаа үймээн дэгдэнэ).

	БАЛБАР — Энэ юун шуугиан болоод байна. (Хиа гүйн орж ирнэ).

	ХИА — (Сөгдөж) Ноёнтон минь нэг муу уранхай дээлтэй туранхай царайтай хүүхэд ирээд, тантай уулзана гээд байх юм.

	БАЛБАР — (гайхаж) Ямар хэрэгтэй юм бэ?

	ХИА — Юу хэлэхийгээ ганц танд айлтгана гэнэ. Өөр юу ч хэлэхгүй юм. Учир дүрсгүй зүтгээд л байх юм.

	БАЛБАР — Хүүхэд гэнэ ээ? Юу ч болсон оруул! (Хиа гарч, Итгэл орж ирнэ)

	ИТГЭЛ — (Нөхөөстэй муу дээлтэй, шилбүүр гартаа барьжээ) Амрыг айлтгая!

	БАЛБАР — Муу хоньчин хүү юу гэж ирэв? Хэргээ хэл!

	ИТГЭЛ — (Сөгдөж) Эзэн ноёнтон минь! Эгэлгүй нүдээрээ болгоож хараач, намайг! Гэдэс өлсгөлөн, мөр цоорхой, гэр эзэнгүй, ээж өнгөрсөн. Аавыг минь өршөөж хайрлаач!

	БАЛБАР — Чиний эцэг яасан бэ? Юу хийсэн юм бэ?

	ИТГЭЛ — Хар гэрт хоригдсон гэнэ. Яасныг ч би мэдэхгүй.

	БАЛБАР — Хар гэрт хоригдож байгаа хүн олон бий. Хэн гэдэг юм бэ?

	ИТГЭЛ — Та таних байх. Танай хоньчин Саруул

	БАЛБАР — Тийм. Тийм. Чиний эцэг юм уу?

	ИТГЭЛ — Тийм ээ!

	БАЛБАР — Аавыг чинь суллаж болно оо. Тэгэхдээ би чамаас нэг юм асууя. Аав чинь чамд юу ярьдаг байсан бэ? Үлгэр ярьдаг уу?

	ИТГЭЛ — Ярьдаг. Их сайхан үлгэр ярьж өгдөг.

	БАЛБАР — Уухай, сайхандаа ямар үлгэр ярьж өгдөг вэ?

	ИТГЭЛ — Үүлтэй тэнгэрээс доогуур, үзүүртэй модноос дээгүүр нисдэг мориор явдаг, хулсан нум хавчаахайтай нусгай бор хүү гэдэг үлгэр ярьдаг.

	БАЛБАР — За энэ ч яах вэ, өөр үлгэр яриулах гэсэн юм.

	ИТГЭЛ — Аав өөр үлгэр зөндөө ярьдаг. «Эвт шаазгай буга барьдаг» гэж бас нэг сонин үлгэр ярьдаг.

	БАЛБАР — Чи битгий дэмийрээд бай! Тэмээ гэхэд ямаа гээд байх юм. Чи сур дээс ч юм уу, үс хялгас юм уу ямар нэг юмны тухай үлгэр дуулсан уу?

	ИТГЭЛ — За байж юу билээ (бодол болно)

	БАЛБАР — За юу вэ?

	ИТГЭЛ — Тэр үлгэрээ хэлбэл та миний аавыг хар гэрээс гаргаж өгөх үү?

	БАЛБАР — Гаргана гаргана. Чи хэл!

	ИТГЭЛ — Үнэн биз дээ?

	БАЛБАР — Үнэн! Үнэн! Ноён хүн худал хэлдэггүй юм. Түргэн хэл!

	ИТГЭЛ — Ноён хүн худал хэлдэггүй гэнэ ээ? Яасан сайн юм бэ!

	БАЛБАР — За чи дуугүй үлгэрээ ярь!

	ИТГЭЛ — 

	Эртээ урьдын цагт...

	Эхэн цагийн түрүүнд

	Хангай дээрээ зуслантай

	Хажуу дээрээ хаваржаатай

	Өвөр дээрээ өвөлжөөтэй

	Өндөр дээрээ намаржаатай

	Баргил Хан уулын ард

	Байцат цагаан нуурын хөвөөнд

	Баяндалай өвгөн суудаг юм гэнэ ээ.

	Энэ Баяндалай Өвгөн

	Эгч дүү арван охинтой юм байж

	Арван охины отгон

	Оюуномин гэдэг бол

	Гурван алтан үстэй

	Гунхсан хар гэзэгтэй 

	Хасын цагаан царайд нь

	Хан ертөнц гэрэлтсэн

	Гэрэлт алтан үсэнд нь 

	Гэгээн наран туяарсан

	Үзэмж гуа төгөлдөр

	Үнэхээр сайхан охин гэнэ.

	Оюуномин охины

	Гурван алтан үс бол

	Үгээгүй хоосныг баяжуулж

	Өнчин ядууг баясгаж, 

	Баялаг ноёнгүй адилхан

	Эрхтэй жаргалтай болгодог

	Ид шидтэй юм гэнэ.

	БАЛБАР — За, за тэр яах вэ. Тэгээд энэ охин чинь хаана байдаг юм бэ?

	ИТГЭЛ — Мэдэхгүй, энэ чинь үлгэр шүү дээ. Одоо би аавыгаа аваад харих уу?

	БАЛБАР — Байз, байз. Чи дутуу ярьж байна шүү дээ. Хаа байдаг, яаж авчирч болдог, тэгээд амар сайхандаа жаргав аа энэ тэр гэдэг нь алга байна шүү дээ.

	ИТГЭЛ — Та өөрөө тэр яах вэ, тэр яах вэ! гээд болиулчихсан шүү дээ. Байгаа газар нь гэвэл 15 толгойтой атгаалжин мангасынд л юм гэнэ билээ. Хүрэх зам нь гэвэл үзүүртэй модноос дээхнүүр, үүлтэй тэнгэрээс доохнуур л явж хүрдэг юм гэнэ билээ. За би байгаа газар, очих замыг нь заалаа. Одоо аавыгаа авъя.

	БАЛБАР — За яах вэ, мангасынд байдаг юм байж. Тэнгэр, газар хоёрын хоорондуур нисэж хүрдэг юм байж. Тэр мангас чинь аль зүгт байдаг юм бэ?

	ИТГЭЛ — За байз уу, бодъё. Үлгэртээ зүгийг нь хэлээгүй юм байна шүү.

	БАЛБАР — Тэгвэл чи яваад аль зүгт байдгийг нь мэдээд ир.

	ИТГЭЛ — За (Явах гэснээ) Үгүй, баруун урд тивийг эзэлсэн 15 толгойтой атгаалжин хар мангас гэж үлгэрт гардаг болохоор баруун урд зүгт л байх нь.

	БАЛБАР — Аа мангас олон. Алтан үстийг хадгалж байгаа мангас нь хаана байгааг мэд!

	ИТГЭЛ — Хэнээс?

	БАЛБАР — Хэнээсийг нь би мэдэхгүй.

	ИТГЭЛ — Тэгвэл би ааваасаа л асууна даа.

	БАЛБАР — За тэг. Хөөе, хиа! Наад хүүгээ эцэгтэй нь уулзуул Саруул өвгөнийг гаргаад ир. Чи гадаа гараад хүлээж бай! (Халтар орж ирнэ).

	БАЛБАР — Явсан хэрэг бүтэмжтэй юу?

	ХАЛТАР — (Сөгдөж) — Юу ч бүтсэнгүй, ноёнтон минь.

	БАЛБАР — Эрэлд гарсан хүн нэг хэлтэй ирдэг гэдэг биш билүү. Чи ч мөн болхи новш юм даа. Сууж байгаад, сураглаж олно гэдгийг чи мэдэх үү?

	ХАЛТАР — Жаа ноёнтон минь!

	БАЛБАР — (Уурлаж) дуугаа тат, чи сонсож бай!

	ХАЛТАР — Жаа ноёнтон минь!

	БАЛБАР — Чи одоо бүх харуул туршуулуудыг гаргаж цаад муу хоньчин хүүгээ сүүдэр шиг дагаж, нохой шиг хормойдож өдөржин шөнөжин дага! Би тавих гэж тавьсан юм. Бараа алдаж мөр гээлгүй хөөж, хаа очиж чухам юу хийж явааг нь мэдэж аваад юу дайралдсаныг хүчээр барьж ир! Хэрвээ түүнийг барьж ирэхгүй бол толгойгүй гэж мэд. (Халтар толгой бөхийн ёсолж гарч явна. Хөшигний цаана бүрээ дуугарч, цан хэнгэрэг дэлдэн их хөлийн үймээн дэгдэж байгаа анир гарна).

	 

	(Xөшиг)

	 


Хоёрдугаар үзэгдэл

	Хээр тал эрвэн сэрвэн хадтай сүрлэг уул, түүний бэлд ургасан өтгөн сахлаг мөчиртэй хоёр мод харагдана. Хаврын өглөө нар тусаж, модны өнгө улам тодрон нэгнээс нь улаан, нөгөөгөөс нь цэнхэр өнгөтэй цэцэг эгц орой дээр нь байгаа нь ер бишийн байдалтай ажээ. Хөнгөн хөгжмөөр монгол дууны ая сонсогдоно. Алсаас хоньчин (Итгэлийн гүүргийн дуу сонсогдоно. Гэтэл мод, хад чулууны цаанаас далдуур Халтар хиа жад сүх барьсан зарцын хамт гарч ирнэ. Тэд Итгэл рүү зааж толгойгоо дохиж зангаж ярилцана).

	ХАЛТАР — За тэр нөгөөдөх чинь гараад ирлээ, дуу нь мөн байна.

	ХИА — (Өндийж) Мөн байна, одоо яах вэ?

	ХАЛТАР — Чимээгүй, яахыг нь сайн ажиглах юм шүү. (Тэд эргэж далд орно) Гандаж цайсан цэмбэн юүдэн өмсөж, гартаа шилбүүр барьсан хоньчин Итгэл гарч ирнэ. Царайд нь гуниг гашуун ил, түмэн зүйлийг боджээ. Итгэл модны хажуугаар явж уйтгартайгаар ийн дуулна)

	Тэртээ уулын бэлээр

	Талын зэргэлээ жирэлзэнэ

	Тэр зэргэлээн дунд

	Миний ээж харагдана

	Энтээ уулын оройгоор

	Өнгийн солонго татна

	Энэ солонгын дундаас

	Ээж минь гараад ирээсэй.

	(Дууны аялах эгшиг улам хүчтэй болж, гэрэл тодрон хажуугийн хад дэлбэ үсэрч, улаан цэцгэн хээ угалзаар гоёсон дээлтэй, алтан хөө хуяг нөмөрсөн, улаан залаатай малгай өмссөн хүү гарч ирнэ. Энэ нь Цэцгэн хүү.

	Өтгөн ногоон мөчиртэй модноос навчин хээ угалзаар гоёсон цагаан дээлтэй, мөнгөн хөө хуяг нөмөрсөн, улаан залаатай малгай өмссөн хүү гарч ирнэ. Энэ нь Навчин хүү. 

	Итгэл тэднийг харж их л гайхан зогсоно. Цэцгэн хүү, Навчин хүү хоёр инээмсэглэн Итгэл рүү ойртож ирэхэд)

	ИТГЭЛ — (Гайхсан байдлаар хойшоо ухарч) Та нар чинь хэн гэгч вэ? Атаатан дайсан уу? Аврах нөхөд үү?

	ЦЭЦГЭН ХҮҮ — (Баяртай инээж) Алах дайсан инээж ирдэггүй юм. Аврах хүн хялайж хардаггүй юм. Чи биднээс битгий ай! (Навчин хүүг зааж) Энэ бол миний дүү, буурал Минжин хангай аавын Навчин хүү гэдэг. Би бол Булаг тунгалаг ээжийн Цэцгэн хүү байна.

	НАВЧИН ХҮҮ — Чи яасан сайхан дуулдаг юм бэ! Чиний уянгат сайхан дуунд баярлаад гараад ирлээ.

	ИТГЭЛ — (Биеэ төв барьж, тэдэн рүү ойртон) Аян замын улс уулзаад амар мэндээ мэдэлцэж, алс зорилгоо асуулцдаг байтал та хоёр надаас юунд эс асуув? Намайг асуух нэр алдар, ахлах эцэг эхгүй юм гэж бодов уу! Надад нэрлэх сайхан эцэг байна. Бахархах сайхан нутаг байна.

	ЦЭЦГЭН ХҮҮ — (Инээж) Чиний зөв. Нүүрээр уулзаж, нүдээр үзээгүй боловч чамайг сайхан Саруул аавтай, ариун Итгэл хүү гэдгийг бид мэднэ. Чи өдөр болгон үүгээр хонио хариулж явдаг шүү дээ.

	ИТГЭЛ — (Баярлаж) Та нар тэгээд намайг таньдаг юм гэж үү.

	НАВЧИН ХҮҮ — Танина, танина.

	ИТГЭЛ — Та нар хаана байдаг юм бэ?

	ЦЭЦГЭН ХҮҮ — Бид энд байдаг юм. (Мод чулууг заана).

	ИТГЭЛ — Та нар тэгээд намайг үргэлж харж байдаг гэж үү?

	НАВЧИН ХҮҮ — Тийм, чиний барьсан чулуун наадмыг ч мэднэ.

	ИТГЭЛ — Нээрэн үү?

	ЦЭЦГЭН ХҮҮ — Нээрэн, нээрэн, чиний чулуугаар барьсан өргөө цагаан гэр, үй түмэн адуу мал чинь тэр байна шүү дээ.

	ИТГЭЛ — Тэгээд та нар яагаад харагддаггүй юм бэ?

	НАВЧИН ХҮҮ — Харагдах цагаа бид хүлээгээд л байсан юм байхгүй юу.

	ИТГЭЛ — Тэгвэл цаг нь одоо болоо юу?

	ЦЭЦГЭН ХҮҮ — Тийм ээ. Чамайг өнөөдөр хараад цаг нь болж гэж бодлоо. Анд сайн нөхөд минь авах идэхдээ биш, аврах туслахдаа байдаг юм байхгүй юу. Ингээд л чамайг харж хүлээж байсан юм. Чи өнөөдөр яагаад ийм их уй гашууд уначхав даа?

	ИТГЭЛ — (Гунигтай уруу харж) — Би ч дээшээ хэлэх тэнгэр хол, доошоо хэлэх газар хатуу гэгч болоод явж байна шүү.

	НАВЧИН ХҮҮ — (Өрөвдөнгүйгээр) Ийм хэрэгтэй цагтаа чамд харагдах гээд хүлээж байсан юм байхгүй юу. Яагаа вэ? Хэлээч!

	ИТГЭЛ — Харсаар байтал хар санаатан биш шиг байна. Үзсээр байтал өстөн дайсан биш шиг байна та хоёр. Тэгэхээр би зовлон гаслангаа ярья. Тайлж салгахыг та нар минь мэд дээ. Энэ хорвоогийн хүн ганцхан удаа ээжтэй байдаг гэдэг. Тэр надад байхгүй. Өвгөн буурал аавтайгаа байтал Балбар ноён алтан үст Оюуномин хүүхний хаа байгаа газрыг зааж өгсөнгүй гэж хар гэрт хийчихлээ. Аавыгаа гаргаж авах гэж гуйсан чинь харин Оюуномин хүүхнийг олж ир! Баатар цэрэг агт морь, зэр зэвсэг өгье. Түргэн яв! Дараа нь аавыг чинь суллана гэлээ. Тэгээд би яах аргаа олохгүй, хэлээд өгөх хэн хүн тааралдах болов уу гэж явна. Аавыгаа яаж суллаж авах билээ. (Уйлан гуньхарна). 

	ЦЭЦГЭН ХҮҮ — Энэ ертөнцөд алтан үстэй хүүхэн бий юм гэнэ билээ. Түүний алтан үсийг харвал өлсөх гачаалгүй, уйлах зовлонгүй болох юм гэдэг.

	ИТГЭЛ — Тэр одоо хаана байна?

	НАВЧИН ХҮҮ — Тэнгэр газрын завсарт тоймгүй хол газарт байдаг юм гэнэ билээ. Тэр хүүхнийг 15 толгойтой атгаалжин хар мангас аваад явсан юм гэнэ. Түүнийг мангасаас салгаж авна гэдэг ч тун бэрх дээ.

	ИТГЭЛ — Эгэл жирийн хүн олж авч болохгүй нь ээ.

	ЦЭЦГЭН ХҮҮ — Бид ид шидээр тусалъя.

	ИТГЭЛ — Ямар ид шид вэ?

	ЦЭЦГЭН ХҮҮ — Эвлэж нийлсэн нөхөрлөл, эвсэж нийцсэн санаа, итгэх халуун сэтгэл эд бүгд чинь цөм ид шид болдог юм шүү.

	НАВЧИН ХҮҮ — Хүрнэ гэсэн газартаа хүрдэг нь хүний хүүгийн зориг, хүрсэн хойноо санаснаа бүтээдэг нь баатар эрийн шинж.

	ИТГЭЛ — Сайхан үгийг сонсож санаа сэтгэл минь тайвширлаа. Санасан хүсэл минь гүйцэх болов уу гэхээс зүрх сэтгэл цохилж байна. Би та хоёртой ямар азаар дайралдаж танилцав аа! Одоо би явна.

	ЦЭЦГЭН ХҮҮ — Байз, байз явна гэхэд учир бий. Би чамд тусална гэсэн тэгэхдээ урьдаар чиний эр зоригийг сорьж үзнэ дээ.

	ИТГЭЛ — Тэг, тэг. За яах вэ?

	ЦЭЦГЭН ХҮҮ — Хоёр юмаар сорино. Эхлээд эр чадал, эрч шандсыг чинь үзнэ. (Алга ташихад хөгжим дуугарч ид шидийн ёсоор нум, сум дээрээс нь бууж ирнэ).

	ЦЭЦГЭН ХҮҮ — (Түүнийг авч) Энэ догшин цоохор нумыг гурав эвшээлгээд тэр харагдаж байгаа тэвнийн сүвэгчээр оруулж цаана нь байгаа бул хар чулууг бут үсэртэл нь оно! (Итгэл нум сумыг арай ядан татаж гурав эвшээлгэн харвана). — Онолоо, онолоо (гэж гурвуулаа баярлалдан гүйлдэнэ).

	НАВЧИН ХҮҮ — Эрийн хүч, эрхий мэргэн чамд байна. Одоо билиг оюуныг чинь шалгаж үзнэ дээ. Одоо энэ ташуурыг миний бүснээс ав!

	ИТГЭЛ — Энэ юухан байдаг юм! (гээд авах гэтэл яагаад ч автсангүй). 

	НАВЧИН ХҮҮ — Болохгүй нь үү?

	ИТГЭЛ — Уяа биш зангилаа байна. Үзүүр гогцоо нь олдохгүй хачин янзын зангилаа байна. Би тайлж чадахгүй нь ээ.

	ЦЭЦГЭН ХҮҮ — Навчин хүүгийн бүс дэх ташуурыг авч чадахгүй байгаа юм чинь, арван таван толгойтой мангасын аманд байгаа Оюуномин хүүхнийг яаж авч чадах вэ дээ.

	ИТГЭЛ — (Гутрангуйгаар) За тэгвэл би аавыгаа аварч чадахгүй хүн юм. Өнчин өрөөсөн ганцаараа, өөр бусдын боол байх хувь тавилантай юм байж. (Уйлна).

	НАВЧИН ХҮҮ — Хатуу ч гэсэн нөхрийн үгийг дааж сур! Халуун ч гэсэн тулганы чулууг өргөж хар гэсэн юм. Чи яаж байна?

	ЦЭЦГЭН ХҮҮ — (Итгэлийг тайтгаруулах сэтгэлээр) За Итгэл минь сэтгэл гуньж зориг мохоод байвал хэрэг бүтдэггүй юм. Гурвуулаа бүжиглэж хөгжилдье. (Бүжгийн хөгжим эгшиглэж Цэцгэн хүү, Навчин хүү, Итгэл гурав гар гараасаа барилцан бүжиглэж ийн дуулна).

	Барс явсан замаар

	Туулай дэгдэж өнгөрнө

	Туулай, Туулай тонгос!

	Туулайн чих дэлдэс!

	Баатар явсан харгуйгаар

	Хүүхэд явж гарна

	Хүүхэд, хүүхэд урагшаа!

	Хүн бүгд дээшээ!

	(нуугдаж байсан Халтар, хиа нар энд тэндээс цухалзана).

	ХАЛТАР — Гурвуулаа юм байна шүү. Бүжиглэж байна.

	НЭГ ХИА — Сур аргамжаа бэлтгэцгээ! Хүлэг уяагаа зэхэцгээ!

	ХАЛТАР — (Гараараа зангаж) — Байз, байз! (Халтар мөлхөж далд орно).

	ЦЭЦГЭН ХҮҮ — Найз минь чи яав? Сэтгэл чинь уужрав уу?

	ИТГЭЛ — Нээрэн дотор онгойх шиг боллоо. Яагаад тэр вэ?

	НАВЧИН ХҮҮ — Аргагүй шүү дээ. Итгэл минь зориг хатуужил зовлонг ялна гэж байдаг юм.

	ЦЭЦГЭН ХҮҮ — Нөхөртөө итгэх итгэлийг чи өөрөө мэдэх ёстой.

	НАВЧИН ХҮҮ — За одоо ажилдаа оръё. Хэн, хэн маань ямар ажил хийхээ шодъё. (Навчин хүү алга ташихад дээрээс хайрцагтай шатар бууж ирнэ. Бэрс, ноён, хүү гурвыг атгаад).

	— За аваарай! (Итгэл бэрсийг, Навчин хүү ноёныг, Цэцгэн хүү, хүүг авчээ).

	НАВЧИН ХҮҮ — Бэрс авснаараа Итгэл жанжин болж мангасын руу явна. Ноён авснаараа би энд үлдэнэ. Хүү авснаараа Цэцгэн хүү цэрэг болно.

	(Халтар, хиа цэргүүд тал талаас нь босож)

	— Бариад! Цаламдаад! (гэж хашхиралдана Итгэл, Цэцгэн хүү, Навчин хүү гурвыг зарим нь бугуйлдана, зарим нь цаламдан барьж авна. Халтар Цэцгэн хүүг барьж авах гэж ноцолдож байтал чулуу нээгдэж Цэцгэн хүү, чулуу руугаа зүтгэж далд орно. Навчин хүү мод руугаа хэчнээн зүтгэвч хүчинд автагдан баригдана).

	ХАЛТАР — (Хөлсөө арчиж амаа барин) Гурван могойны нэгийг алдчихлаа. Гэсэн ч энэ хоёрыг барьснаас хойш ноёны хишгийг хүртэж болох байх аа. (Нэг хиаг зааж) Чи одоо яв. Ноёнд мэдээ хүргэ.

	ХИА — Шидэт хүүхдийг барьсан гэж үү?

	ХАЛТАР — Тийм, шидэт хүүхдийг барьсан гэж (Хиа явна). Түргэн яв. (Хойноос нь хашхирна).

	ИТГЭЛ — (Гараа хүлүүлж байх зуураа Навчин хүү рүү хандаж) Ингээд дуусах хэрэг үү? Би чамайг бас давхар зовлонд учруулчхав аа даа.

	НАВЧИН ХҮҮ — Зүгээр, Итгэл минь. Ээтэн гутал урагдахаас биш, эр хүн мохдоггүй юм.

	ХАЛТАР — (Дээл хувцсаа засаж, хормой хотоо сэгсэрч, олны зүг харж инээмсэглэн) — Бага балчир хүүхэд гэдэг амьтан бас гэнэн юмаа даа. Би бас багадаа ийм байсан гэж үү. Ээ тэнэг ээ, тэнэг. Би ч мөн баатар эр дээ. Би нэгийг бариагүй хоёрыг шүү. Миний энэ алга дээр ч нэлээн юм тавих байх аа. (Халтар ихэд инээнэ). Балбар хиагийн хамт орж ирнэ.

	БАЛБАР — Ёо, ёо! Та нар чинь энд байгаа юм уу? Би та нарыг тэнгэрт гарчхав уу, газар доор шигдчихэв үү гэж бодсон юм. Ээ чи муу хоньчин хүү юу хийж явна вэ?

	ИТГЭЛ — Би таны зарлигийг биелүүлэх гэж явна.

	БАЛБАР — Чи тийм их ид шидтэй хүн үү?

	ИТГЭЛ — Үгүй ээ. Надад ид шид юу ч байхгүй.

	БАЛБАР — Тэгвэл чи энэ хоёрыг яагаад модноос гаргаж ирдэг юм. Чи түүнийгээ үзүүлээдэх. (Инээмсэглэж) — Чи бас их зальтай зулбасга байх нь ээ.) Балбар ноён, Навчин хүүг модноос дүүжилж цавчихыг Халтар, зарц хоёрт битүү дохиогоор тушаана).

	ИТГЭЛ — (Түүнийг мэдээд сандран сөгдөж) Ноёнтон минь! Навчин хүүг өршөөж амийг нь уучилж хайрла! Би таны юу санасан бүхнийг чинь гүйцэтгэж өгье.

	БАЛБАР — Чи тийм их есөн шид бүрдсэн хүн үү?

	ИТГЭЛ — Есөн шид бүрдээгүй ч гэсэн нөхрийнхөө төлөө, эцгийнхээ төлөө, таны заасан газар биеэрээ зүтгэн явъя. Та миний найз нөхөр, аавын минь амийг уучилж хайрла.

	БАЛБАР — Арван таван толгойтой атгаалжин хар мангасынд байгаа Алтан үст Оюуномин охиныг авчир гэсэн шүү. Хэрвээ түүнийг авчирч чадвал чиний найз, эцэг хоёрын чинь амийг аварч болно.

	ИТГЭЛ — Чадах зориг цээж дүүрэн, цавчилдах хүч булчин дүүрэн байна.

	БАЛБАР — Тэгнэ байх аа. (Ёжлон инээж) За тэгвэл чамайг шалгаж үзье.

	ИТГЭЛ — Тэг, тэг ноёнтон минь. Би чадлынхаа хэрээр хариулъя.

	БАЛБАР — Чамайг хээр явж байтал зам дээр чинь алтан шагай, мөнгөн шагай, ясан шагай гурав дайралдвал чи алиныг нь авах вэ хө?

	ИТГЭЛ — (Инээмсэглэж) — Таны шалгалт ердөө энэ үү. Би таныг чинь нисдэг моринд хань болох уу? Исгэрдэг суманд эзэн болох уу? гэж ноён нуруутай уужим асуулт асууна гэж бодсон юм. Тэгэхэд энүүхэн гэж үү дээ?

	БАЛБАР — Тийм, тийм, чи түргэн хариул.

	ИТГЭЛ — Асуулт болохоор хариулъя. Амласан болохоор хэлье. Өнгө мөнгө хоёр нийлбэл үнэ хүрдэггүй. Өөх мах хоёр нийлбэл ам тостдог гэж байдаг. Би л бол ясан шагайг нь аваад хүлхэж явна даа.

	ХАЛТАР — (Инээд алдан) Үгүй мөн, тэнэг амьтан юм даа. Ховдог хүн хоол бодно гэдэг энэ вий дээ. Ноёнтон минь, би л бол алтан шагайг нь авна. Тийм ээ, ноёнтоон.

	БАЛБАР — (Зандарч) Дуугаа тат! Чамаас хэн асуусан юм. Чи энэ муу зулбасгын хэлж байгааг сонсож байна уу. Ийм л сүрхий новш байгаа юм даа. За чи яв.

	ИТГЭЛ — Эрийг бүү бас! Далайг бүү янд гэсэн юм. Тэгье би явъя. Ноёнтон минь намайг хэргээ бүтээгээд ирэхэд миний нөхөр эцэг хоёрыг минь суллаж өгөөрэй.

	БАЛБАР — Тэгнээ тэгнэ. Чи хэрвээ тэр охиныг олж авчирвал, алтан үсийг нь үзэж болохгүй шүү. Надад тэр алтан үс хэрэгтэй. Чамд агт морьд, цэрэг эр, хүнс хоол бүгдийг өгнө.

	ИТГЭЛ — За мэдлээ. Ноёнтон минь. Би явъя. Би нөхөдтэйгөө салах ёс гүйцэтгэж болох уу?

	БАЛБАР — Болно, болно.

	ИТГЭЛ — (Навчин хүүгийн өмнө толгой бөхийж) Би ямар унаа унаж явах вэ, Навчин хүү?

	НАВЧИН ХҮҮ — Чи хонь хариулахдаа унадаг хамуутай хар даагаа унаад яв.

	ИТГЭЛ — Ямар зэр зэвсэгтэй явах вэ?

	НАВЧИН ХҮҮ — Миний оготно зурам харвадаг хулсан нум хавчаахайг аваад яв. Чи үүгээр даагаа ташуурдаж яв. Үүгээр хоол олж идээрэй (гэж нэг алтан зоос, ташуур өгнө).

	(Итгэл Навчин хүү хоёр тэврэлдэнэ).

	БАЛБАР — Хоньчин хүү чи юу авах вэ, тэгээд!

	ИТГЭЛ — Надад юу ч хэрэггүй юм байна аа, ноён минь.

	БАЛБАР — Уухай. Явах зүгээ мэдсэн үү?

	ИТГЭЛ — Мэдсэн.

	БАЛБАР — Мөөн. Тэгээд юу ч үгүй яаж явах вэ? Чи дэмий яваад ирэх гэж байгаа юм биш биз.

	ИТГЭЛ — Доор минь газар, дээр минь хөх номин тэнгэр, одтой мичидтэйгээ байгаа цагт болох болов уу гэж бодох юм. За ноён минь би явлаа. Алтан үст охиныг аваад ирвэл амласнаа няцаж болохгүй шүү.

	БАЛБАР — Чи аваад ирэхээ л бод.

	ИТГЭЛ — Навчин хүү минь, сайн бүхнийг наддаа ерөөж, саарч зоволгүй суугаарай даа. Амиа бодсон Цэцгэн хүү ч таарах шангаа хүртэх байх аа. Аавыг минь анхаарч халамжилж байгаарай! (Дахин тэврэлдэнэ).

	БАЛБАР — (Тэднийг харж байснаа) Гүйцэв үү?

	НАВЧИН ХҮҮ — Санаа гуйвж зогсохгүй, саадаас шантарч болохгүй. Хүнийг муу гэж гололгүй, асууж сурч яваарай! Хэлээд өгсөн юмыг минь хэдэнтээ шүүж бодоорой! Тэгэхдээ хүнд тусч, нөхөртөө үнэнч, хэлсэндээ хүрч санаснаа бүтээж яваарай.

	ИТГЭЛ — Амгалан морилж суугаарай, ноён минь.

	БАЛБАР — За яв, яв! 

	БАЛБАР — (Навчин хүүг зааж) Наадахыгаа аваад яв. Арван алд худгийн ёроолд хий.

	ХИА — Жаа (гээд Навчин хүүг аваад явав).

	БАЛБАР — (Халтарт) Чи ер нь бодолтой байгаарай. Үүний хойноос явах хэрэг гарна даг шүү. (Нэг сүх барьсан зарцад) Энэ хоёр модыг цавчиж унагаад шүд чигчийлэх юмгүй болго. (Зарц сүрдэнгүйгээр мод руу явна. Далд мод цавчих чимээ гарна).

	 

	(Хөшиг)

	 


ХОЁРДУГААР БҮЛЭГ 

	Гуравдугаар үзэгдэл

	(Үдэш оройн байдалтай алсад уулын бараа сүүмэлзэн харагдана. Тайзны дээр нэгэн хэсэг бөөн чулуу овойно. Нум саадаг агсаж, бамбай барьсан Итгэл баатрын хувцастай, ширүүн салхи хүчтэй шуурга туулан явж, товцгийн орой дээрээс алсыг ширтэнэ) (Хөгжмийн эгшиг уянгална).

	ИТГЭЛ — (Дуулах нь:)

	Хайрт сайн нөхөр минь

	Хаа яваа юм бол доо

	Харьж түүн дээрээ очоод

	Хамтарч бүжиглэн тоглох сон

	Зулзаган гоё мод нь

	Зулбарч өгөршиж байгаа болов уу?

	Журмын хайртай тэр минь

	Зуурдаар шаналж яваа болов уу?

	ӨВГӨН ХҮНИЙ ДУУ — Хөөе ямар хүн бэ?

	ИТГЭЛ — (сочин) Хөөе, хүн байна уу?

	ӨВГӨН — Байна. 

	ИТГЭЛ — Ямар хүн бэ?

	ӨВГӨН — Ядарсан хүн байна.

	ИТГЭЛ — Хаа байна?

	ӨВГӨН — Энд байна. Наашаа хүрээд ир!

	ИТГЭЛ — Чухам хаана байна вэ? (Тал тал тийш харна).

	ӨВГӨН — Энүүхэн оорцог хадны дэргэд галын гэрэл харагдахгүй байна уу?

	ИТГЭЛ — За тийм байна. Харлаа (гэж тайзны булан дахь оорцог хадны тэнд бүдэг улайж байгаа гал харагдана. Итгэл уулнаас бууж, хээрийн галын дөл гялалзаж байгаа зүг рүү явна. Гэрэл улам тод болно. Оорцог хадны хажууд хээрийн гал улалзана. Галын дэргэд урт цагаан сахалтай, өндөр настай, хөл нүцгэн хөдсөн дээлтэй өвгөн задгай галын дэргэд гараа ээж сууна).

	ИТГЭЛ — Өвгөн ахын өмнө өвдөг нугалж сөхөрье. Амар мэндийг чинь айлтгая.

	ӨВГӨН — Нүүртээ галтай нүдэндээ цогтой, шилэндээ шилбэтэй, шилбэндээ чөмөгтэй, шинж сайтай хүү хаанаас хүрээд ирэв? Хэн хааны албат вэ. Хэрэг зориг хаана вэ?

	ИТГЭЛ — Баруун хойд тивийн баатар жанжин хааны хүү Баян Дондог гэдэг би байна. Хоёр цагаан, нэг улаан тэмээ алдчихаад эрж явна. Та юм үзэв үү?

	ӨВГӨН — Говийн малыг хангайд эрдэггүй, голын малыг худгаар сурагладаггүй юм. Тэр газрын тэмээ, үүгээр юунд ирэх вэ дээ.

	ИТГЭЛ — Сөрөх үгтэй, сорих хэлтэй сүрхий өвгөн шив.

	ӨВГӨН — Хэлж бай гэж хэл ам заяасан юм. Хэрэглэж бай гэж цэцэн үг зохиосон юм. Үг хэлнээс няцаж байгааг чинь харахад үүлэн сүүдрээс зугтаах эр шив дээ.

	ИТГЭЛ — Үг хэлнээс няцах байтлаа тан дээр ирээ юу? Үүлэн сүүдрээс зугтах байтлаа энд ирээ юу? Та юу хэлж байна. Хэлэлцвэл хэлэлцье. Хэлэлцэхийн өмнө юу болохоо ярилцъя! Өндөр настай өтгөн сахалтай өвгөн гуай өвдгөө нугалж суугаад үглэж гуниглаж байдаг учир юу билээ?

	ӨВГӨН — Хэн болохоо хэлж өгдөг хүний хүүгийн ёс. Хэлж өгье чамд. Сонсож бай! Өсөх насандаа хургачин болж өтлөх насандаа хоньчин болж атгаалжин хар мангасын түмэн хонийг хариулсаар яваад өвдөг минь ч шархирлаа, үс минь ч цайлаа. Өтлөх өндөр насандаа өшөөт мангасын түмэн хонины түрүүнд нь явдаг түнтгэр хар хонийг алдчихаад төлөх чадалгүй болохоороо уул хад хэсэж өдрийг өнгөрөөн, ус гол дагаж хоногийг өнгөрөөн арай ядан амьдарч явна даа ах чинь. Од мичдээс асууя гэтэл дуу хүрэхгүй. Саран нарнаас сураглая гэтэл чадал хүрэхгүй болохоор задгай гал түлж гараа ээж сууна. Зам гудас тосож сураг чагнаж байна. Зам зуурт, чинь юм үзэгдэв үү? Жалга сувгаар бараа харагдав уу? Ажиглаад байвал айхавтар хүүхэд шиг. Аян замын хүзүү урт уу? Ус болохоор тус болъё ах чинь.

	ИТГЭЛ — (Өвгөний өмнө сөхрөн) — Эсгий гэртэй, эцэнхий царайтай Саруул өвгөний хүү хоньчин Итгэл гэдэг би байна. Зорьсон зам урт, зүтгэсэн хэрэг их. Атгаалжин хар мангасын гарт байдаг Оюуноминыг зорьж явна. Уул гүвээг давж явахад амьтны бараа харагдсангүй. Ус мөрөн гаталж явахад ор мөр үзэгдсэнгүй. Түмний газар явж мянган хүнтэй уулзан дайралдахад юу магад, им тэмдэг ямар вэ? Онги тамга байна уу?

	ӨВГӨН — Чих дээрээ цэцэн имтэй, сээр дээрээ цагаан толботой, хүзүү дээрээ холбоо молцогтой, хондлой дээрээ өлзий тэмдэгтэй. Алсаас харвал арслан шиг, ойртоод очвол бух шиг, эврээ хондлой дээрээ тавьсан, холбоо молцгоо хүзүү дээрээ тохсон хязаалан үхрийн чинээ хар иргэ бий дээ. Харж яв, хүү минь, хандаж яв дүү минь!

	ИТГЭЛ — Мангасынх одоо хол байна уу?

	ӨВГӨН — Сайн явбал өдрийн газар, саар явбал хоногийн газар байна даа.

	ИТГЭЛ — Зам цагаан уу?

	ӨВГӨН — Уулын зам цагаан, усны гарам гүехэн боловч мангасын ордонд ороход давшгүй даваа олон бий, даашгүй саад ч бий дээ хүү минь.

	ИТГЭЛ — Ямар ямар даваа, ямар ямар саад байдаг юм бэ?

	ӨВГӨН — Даваа гэж уул хадыг хэлээгүй байна. Саад гэж сайр жалгыг хэлээгүй байна.

	ИТГЭЛ — За тэгвэл ямар саад байдаг юм?

	ӨВГӨН — Гурван саад бий.

	ИТГЭЛ — Бас тэгээд гурав уу?

	ӨВГӨН — Тийм ээ, гурав. 

	ИТГЭЛ — Нэг дэх саад нь юу вэ?

	ӨВГӨН — Мангасын ордонд ойртоод ирэхэд зах нь харагдаж, эрэг нь үзэгдэхгүй их далай өмнүүр чинь долгилж байгаа. Нэг дэх саад нь энэ дээ.

	ИТГЭЛ — За тэгээд хоёр дахь нь юу вэ?

	ӨВГӨН — Тэр далайд амьтан үзэгдвэл аваад залгичихдаг, хүн харагдвал хөхөөд сорчихдог аварга том могой бий. Тэр л арван таван толгойтой атгаалжин хар мангасын амь сүнс дээ. Хоёр дахь саад нь энэ.

	ИТГЭЛ — Гурав дахь саад нь юу вэ?

	ӨВГӨН — Түүний цаана ордны үүдийг сахисан, асар басар хоёр нохой бий. Энэ хоёр нохой бол улаан хөлтэй амьтан босгоороо алхуулж үзээгүй, утаатай гэрийн хүнийг үүдээрээ оруулж байгаагүй ноход доо. Гурав дахь саад нь энэ дээ. Энэ гурван саадыг хэн ч давж ороогүй юм даа хүү минь.

	ИТГЭЛ — Мангасынд байдаг алтан үст Оюуномин гэдэг охиныг та мэдэх үү?

	ӨВГӨН — Баргил хан уултай, байцат цагаан нууртай, Баяндалай өвгөний арван охины хамгийн отгон охин нь хар мангаст баригдаж харь газар хүчлэгдэн ирсэн юм гэнэ билээ гэж дуулснаас биш, нүүрээрээ уулзаж, нүдээрээ харах завшаан хоньчин надад яаж байх вэ дээ хүү минь. Харин тэр алтан үст охины нэг алтан, үсийг алдчихаад Мангасын түмэн цэрэг газар дэлхийг эргэн тойрон эрээд олоогүй юм гэдэг. Хүү минь чи сураг чимээ сонсоогүй биз?

	ИТГЭЛ — Сонсолгүй яах вэ, ах минь!

	ӨВГӨН — За тэгээд ямар сураг байна? Ахдаа хэлээч!

	ИТГЭЛ — Манай тэндхийн Балбар ноён гэдэг хүн тэр үсийг нь олоод, одоо түүнийг биеэр нь олж ир! гэж намайг явуулсан юм.

	ӨВГӨН — Хэцүү хэрэг байна даа. Гэвч замын хагаст зогсоод яах вэ. Нас чинь бага, цус чинь шингэн, зориг зүрх байгаагаас хойш явалгүй яах вэ. Хийвэл бүтдэг, хэлбэл сонсдог гэж хэзээний сургаалтай юм. Дүү минь яв яв! Ид шид ч байгаа л биз. Эрдэм чадал ч бий л биз.

	ИТГЭЛ — Ах минь. Оюуномин охин ордныхоо чухам хаана нь байдгийг та мэдэх үү?

	ӨВГӨН — Мэднэ ээ, мэднэ.

	ИТГЭЛ — Хэлж өгөөч.

	ӨВГӨН — Ордны гол үүдээр орохоор нэг том төмөр хаалга бий.

	ИТГЭЛ — За тэгээд?

	ӨВГӨН — Тэгээд хаалганы мөнгөн бариулыг баруун тийш нь гурав, зүүн тийш нь хоёр эргүүлээдхээрэй. Тэгэхээр хаалга нь өөрөө нээгдэхэд хөхөө шувуу донгодно. Тэр чимээгээр Оюуномин гүйгээд ирдэг юм гэнэ билээ гэж манай өвөг эцэг хэлсэн юм.

	ИТГЭЛ — (Баярлаж) — За ах минь би одоо явж, нарны эрт дээр газар дөхөж, навчны ногоон дээр хэргээ бүтээе. Та зовж шаналах хэрэггүй. Надад их тус хүргэснийг чинь би хэзээ ч мартахгүй. Би эргэж таныг авна. Та үүнийг худалдаж том хар хонийг нь төлж өгөөд сэтгэл санаа тайван суу даа. (Өврөөсөө Навчин хүүгийн өгсөн нэг алтан зоос авч өвгөнд өгнө).

	ӨВГӨН — (Босон харайж зоосыг аваад) — За хүү минь, ах нь баярлалаа гэж магнай хагарахгүй ч гэсэн бахархлаа гэж цээж минь дэлбэрэхгүй ч гэсэн сэтгэлд минь нар тусаж, цээжинд минь гэгээ орлоо. (гэж хэлээд алгаа ташихад нэг сэлэм бууж ирнэ. Түүнийг Итгэлд өгч) Аян замд чинь хэрэг болно. Үүнийг аваад яв. Үүнийг биеэсээ салгаж болохгүй, амьтай чинь холбоотой юм шүү (гэж хэлээд нэг атга үнс авч өгнө. Энэ завсар Халтар нуугдан гарч ирээд, өвгөн Итгэл хоёрын яриаг сонсож байна).

	ИТГЭЛ — Баярлалаа ах минь. Та амар сайн сууж байгаарай, эргэх замдаа уулзъя. (Мэхийн ёслоод явна. Гэтэл өвгөн нөмрөгөө хуулан хаяж Цэцгэн хүү дүрээрээ хувилж):

	ЦЭЦГЭН ХҮҮ — Миний сайн нөхөр зорьсон хэргээ саадгүй бүтээгээд түргэн ирэх болтугай!

	ХАЛТАР — Тэр сэлэм чинь амьтай чинь холбоотой гэнэ ээ. Тийм бий. Би чиний очих замыг олохгүй ч гэсэн, ирэх замыг чинь олно. Явж бай! Явж бай!

	(Шөнийн бүрэнхийгээс өдрийн гэгээн болж тайзны давхар хөшиг нээгдэнэ. Алсад их ордон харш үзэгдэнэ. Өмнүүр нь давлагаалж байгаа их далай харагдана. Итгэл их далайн захад тулж очоод гайхан зогсож сэлмээрээ цавчина. Далай улам хүчтэй давлагаална. Итгэл гайхаж байснаа барьж явсан ташуураараа далайн усыг ташуурдахад далай хоёр хуваагдаж зам зурайна. Итгэл тэр замаар алхлан явтал сүртэй их чимээ гарч тэнгэр нижигнэнэ. Далайн уснаас хоёр салаа толгойтой могой цухуйж цагаан хөөс цахран гал бадарна. Итгэл балба тусан унана. Могойн ангайж байгаа аманд сорогдон татагдаж ойртоно.)

	ИТГЭЛ — (Сарвалзан хашхирч) Навчин хүү! Аав аа! (Хариу чимээгүй, Итгэл могойн ангайж байгаа том аманд улам ойртлоо. Гал улам бадарч шуугиан чимээ гарна).

	ЦЭЦГЭН ХҮҮ — (Далдаас) Ташуураараа ороолго! (Итгэл ташуураараа могойн толгой руу ороолгоход гал унтарч утаа суунаглан могой сөнөлөө. Итгэл босож цаашаа явна. Ордны үүдэнд ойртоно. Нохойн бүдүүн дуу юу юугүй ойртоход Итгэл өөрийн хүчээр нохдыг дарж ялна. Итгэл ордны гол хаалгаар орно. Хөхөө дуугарна. Итгэл Оюуномин охиныг (гялалзсан хоргой нөмрөгтэй, алтан шар малгайтай, шүр сувдан чимэгтэй ер бишийн үзэмжит охин, тунгалаг цагаан царайд нь баярлал инээмсэглэл тодорсон нь чөлөөт байдлыг мөрөөдөн хүссэнийг илчилнэ) хөтлөн гарч ирэв.

	ОЮУНОМИН — Ямар сайхан юм бэ! Нүүртээ галтай, нүдэндээ цогтой залуу баатар чи туурт морь хатирч хүрдэггүй, тураг шувуу нисэж ирдэггүй, арван таван толгойтой атгаалжин хар мангасын аймшигт энэ газар яаж орж ирэв? Замд тохиолдсон саадыг задалж яаж ирэв? Алдар нэр чинь хэн бэ? Аль газраас ирэв?

	ИТГЭЛ — Эсгий гэртэй, эцэнхий царайтай, Саруул өвгөний Итгэл хүү гэдэг би байна. Сайн нөхдийн нийлсэн санаа саад бүхнийг давдаг л юм байна. Эр хүн сэтгэл шулуудвал зорьсондоо хүрч болдог л юм байна.

	ОЮУНОМИН — Зорьсон хэрэг юунд вэ?

	ИТГЭЛ — Арвин хөндийг агт малаар дүүргэдэг, авдар савыг алт мөнгөөр дүүргэдэг алтан үст Оюуномин гэдэг та мөн үү?

	ОЮУНОМИН — Мөөн. Нялх балчир байхад минь есөн шид бүрдсэн охин юм гэж олон хаад ноёд булаацалдсаар 15 толгойт атгаалжин хар мангас дийлж намайг энд авчирч хорьсон юм. Түүнээс хойш нар салхи, навч, цэцгийн бараа харалгүй 18 насыг хүрлээ. Одоо ашгүй чи эх нутаг, ээж аавд минь хүргэж өгөхөөр ирэв үү?

	ИТГЭЛ — Үгүй, үгүй, та андуурч байна. Ноён Балбарын зарлигаар таныг аваачих гэж ирлээ. 

	ОЮУНОМИН — Тэр чинь ямар хүн байдаг юм бэ?

	ИТГЭЛ — Харах нүд нь хялайсан, хэлэх үг нь хараасан, ууж идэхдээ улайрсан чоно шиг, уурлаж аашлахдаа орсон буур шиг догшин ч ноён, ширүүн ч эзэн дээ.

	ОЮУНОМИН — Надаар яах нь вэ?

	ИТГЭЛ — Таны алтан үс хэрэгтэй гэнэ. Тэгээд биеэр нь авчир гэсэн.

	ОЮУНОМИН — Ээ чааваас, би чамайг аврах хүнээ ирлээ гэсэн чинь арван таван толгойтой мангасын амнаас сугалж аваад нэг толгойтой арслангийн аманд аваачиж хийдэг хүн иржээ.

	ИТГЭЛ — Та ойлгооч! Таны алтан үснээс болж Балбар ноёны хар гэрт хоригдож, үхэл сэхлийнхээ өнөө маргаашийг хүлээж байгаа өвгөн буурал аав, үеийн нөхөр Навчин хүү хоёрынхоо амийг аврахаар ирлээ шүү дээ.

	ОЮУНОМИН — Нэг хүний амийг аварч, нөгөө хүнийг зовлонд учруулдаг шударга ёс мөн үү? Ээж ааваасаа салж энэ газар хүчлэгдэж ирээд тарчилж зовсон ганц бүсгүй намайг өрөвдөх сэтгэл алга уу чамд!

	ИТГЭЛ — Эгчээс өөрцгүй та минь энэ тэрийг эргэцүүлж бодооч! Би таныг авахаар ирэхдээ хүрэл зэв барьж ирээгүй, хүйтэн чулуу өвөртөлж ирээгүй. Аав, нөхөр хоёрыгоо аврахаар ирсэн юм сан. Харин бодоод байвал, ус дээр хөө хаяж, улай дээр цус асгасан хэрэг болох нь ээ. Та дуртай зүгтээ яв. Би ганцаараа буцъя. Навчин хүү, аав хоёр ч дүүрч (Ер бусын чимээ гарч Итгэлийн хажууд байсан ташуур исгэрэн алга болно).

	ИТГЭЛ — (Босон харайж) Үгүй энэ чинь юу болж байна. Яах нь энэ вэ? Ташуур! Ташуур!

	ОЮУНОМИН — Бодоод, бодоод бодын шийр дөрөвхөн гэдгийн үлгэр болж байгаа юм биш үү! Чи уужим бодож, саруул сана. Аав, нөхөр хоёрынхоо итгэлийг хүлээж ирээд ийм үг хэлж болдог юм уу?

	ИТГЭЛ — Тэгээд ташуур минь явчхаж байгаа хэрэг үү?

	ОЮУНОМИН — Тэгэлгүй яах вэ. Итгэл эвдвэл нөхөр харьдаг, эрэг нурвал жалга бөглөдөг гэдэг шүү дээ.

	ИТГЭЛ — Тэгээд би ташуураа яаж олж авах вэ?

	ОЮУНОМИН — Аав, нөхөр хоёрынхоо итгэлийг алдахгүй бол эргээд ирнэ дээ.

	ИТГЭЛ — Би одоо тэгээд яах юм бэ?

	ОЮУНОМИН — Зорьсондоо ч хүрэх хэрэгтэй. Чи намайг тамын харанхуйгаас салгаж, орчлонгийн гэгээнд гаргасан ачтай хүн. Би юу ч болсон чиний ачийг хариулж чамтай хамт явна.

	ИТГЭЛ — Үгүй эгч минь. Хаа газрын хэн ч гэсэн хар амиа бодож болохгүй. Хамаг олноо бодож яв! гэж аав минь хэлдэг юм. Би Цэцгэн хүү шиг хэзээ ч хар амиа бодохгүй. Би таны алтан амиар аав, нөхөр хоёроо сольж авснаас эр биеийнхээ эрч чадлаар үзэлцээд дийлэх дийлдэх хоёроо үзье гэж бодож байна.

	ОЮУНОМИН — Чи бас Цэцгэн хүү гэж хэнийг хэлж байна?

	ИТГЭЛ — Навчин хүүгийн ах

	ОЮУНОМИН — Тэр яасан юм бэ?

	ИТГЭЛ — Яах юу байх вэ. Яг хэрэгтэй цаг болохоор хар амиа бодоод бид хоёроос зугтаагаад явчихсан юм.

	ОЮУНОМИН — Аа тийм бий! Ханилан байж нөхрийн сайныг таньдаг, унан байж морины сайныг мэддэг юм гэнэ билээ. Чиний нөхөр юм бол чамайг юу гэж хуурах вэ? Хэзээ нэг цагт чамд тус болно.

	Дэнгийн эрвээхэй шиг дэвэлзээд байвал дэргэдэх нөхөр чинь гомдчихно шүү. Учиртай л бод! За явъя.

	ИТГЭЛ — Таны үгийг тогтоож аваад санаж явъя.

	ОЮУНОМИН — За Итгэл минь юу ч болсон эндээс түргэн явъя. (Оюуномин Итгэл хоёр явж далд орно).

	(Хөшиг)

	Дөрөвдүгээр үзэгдэл

	Сүрлэг өндөр уул, хажуугаар нь гол урсаж усны боргио хүржигнэнэ. Нартай тунгалаг өглөө. Монгол үндэсний чавхдаст хөгжмийн уянгат аялгуу эгшиглэнэ. Оюуномин гартаа хувин барьж ирээд голын эрэг дээр сууж нүүрээ усанд тольдон хөгжмийн эгшгээр хослон дуулна

	Оюуномин дуулах нь:

	Тунадас усны урсгал

	Толиноос өөрцгүй тунгалаг аа хө

	Туяанд нь байгаа залуу

	Хэнээс ч илүү цэвэрхэн ээ хө

	Зүүдэнд үзэгддэг 

	Цэцгэн хүү

	Зүйрлэшгүй мөн байна аа хө

	Зүрхэнд хадагдаад байдаг нь

	Ямар ч хачин юм бэ дээ хө

	(Итгэл бөөн бөөнөөр сагсалзсан мөчиртэй жимс, самар барьсаар хүрч ирнэ).

	ИТГЭЛ — Эгч ээ, энэ сайхан жимс. Та идэж үз!

	ОЮУНОМИН — Жимс гэнэ ээ, ямар сонин юм бэ? Ууланд байдаг юм уу?

	ИТГЭЛ — Тийм, ууланд

	ОЮУНОМИН — Ууланд юунд байдаг юм?

	ИТГЭЛ — Ууланд хуш байдаг. Хушинд самар байдаг юм. Голын захад монос байдаг. Моносонд мойл байдаг юм. Мэдэв үү, эгч ээ?

	ОЮУНОМИН — (Тэдгээрийг анхааралтай үзэж) Мэдлээ. Үгүй бас хачин юм. Би жимс идэж үзсэнээс биш, хаа яаж ургадгийг огт үзээгүй юм.

	ИТГЭЛ — Та аргагүй шүү дээ. Орчлон дэлхийд аж төрнө гэдэг чинь сонин байгаа биз.

	ОЮУНОМИН — Тийм, сонин байна. (Гэтэл алсаас их шуугиан гарч довтлох чимээ сонстоно. Оюуномин босон харайж хадны дээр гарна). Юу вэ? Нэг л их олон цэрэг үерийн ус адил айсуй байх чинь, одоо яах вэ?

	ИТГЭЛ — (Сандран) — Эгч минь би одоо яана. Юу юм бол оо! Навчин хүүгийн өгсөн ташуур байсан бол түмэн цэргийн өмнөөс түгдрэлгүй тулалдах хүч ч байсан юм. Зориг ч байсан юм. Ташуур! Ташуур! гэж сандран гүйнэ.

	ОЮУНОМИН — Чи битгий сандар, Дэнгийн эрвээхэй шиг дэрвэлзээд байвал дэргэдэх нөхөр чинь гомдчихно гэж би хэлсэн шүү дээ.

	ИТГЭЛ — Одоо ташууртаа явах уу?

	ОЮУНОМИН — Одоо явах зав байхгүй боллоо. Чи тэр харж байна уу? Түмэн цэргийн түрүүч ороод ирлээ. (Олны чимээ улам ойртоно. Бүр ч сүртэй сонстоно. Түрүүчийн зэвсэгт цэрэг тайз дээр гарч ирнэ. Итгэл сэлмээ сугалан тэдэнтэй тулалдана. Дайсны нэг цэрэг жадаа газар хатгаж хажуугийн хад дээр гүйн гарна), 

	ЦЭРЭГ — Их цэрэг болзоотын бор толгой дээр! (Олны шуугиан улам ойртон, Оюуномин Итгэлийн зүг эргэж харна).

	ОЮУНОМИН — Түм түмэн цэрэг хүрээд ирлээ. Чамд одоо ямар ч арга алга уу? (Итгэл, олон дайсантай тулалдаж хүчин мөхөстөн ядаж байна).

	ЦЭЦГЭН ХҮҮ — (Далдаас) Өвөр дэх үнсээ цац! (Итгэл өврөөсөө үнсийг гаргаж түмэн цэргийн өмнөөс цацна. Улаан гал бадран, ил байсан цэргүүд ханаран унаж түмэн цэрэг ялагдав. Алсад хөгжмийн дуу гарч тайван байдал тайз дүүрнэ).

	ИТГЭЛ — Ямар хачин юм бэ? Өвгөний өгсөн үнс ийм ид шидтэй байжээ! Сая хэн хашхирав? (Гэтэл тайзны ард хүний ёолох дуун сонстов). Байз. Юу вэ? Түрүүний хүн бас ёолох шиг. Эгч ээ та түүдэг галаа асааж бай. Би үзээд ирье. (Нум сумаа аваад явна. Оюуномин аргал түүж задгай гал түлэнгүүт эргэн тойрныг ширтэн ажиглаж):

	ОЮУНОМИН — Дэлхий ертөнцийн амьдрал хачин юм даа! Итгэлийг энд ингэж явахад, ачит аав нь, анд нөхөр нь тэнд Балбар ноёны, хар гэрт хоригдож байдаг. Итгэлийгээ тэдэнтэй яаж түргэн уулзуулъя даа. Би ч өөрөө очиж Итгэлд туслахаас өөр аргагүй боллоо. (Гэтэл тэнгэр бүрхэнэ).

	(Итгэл, таяг тулж ёолж хашхирсан өвгөнийг хөтөлж ирэв).

	ОЮУНОМИН — (сочин) — Энэ юун хүн бэ? Түрүүнд хашхирдаг хүн биш биз?

	ИТГЭЛ — Биш ээ. Энэ өвчтэй ядарсан хүн, эзгүй хээр газар хэвтээд гиншин ёолж байна. Хөөрхий ядарсан хүнийг эдгэрүүлэхээр авчирлаа, эгч минь.

	ОЮУНОМИН — Ямар өвчтэй юм бол?

	ИТГЭЛ — Хоёр хөл нь хугархай юм байна. Бас тэгээд алс холоос яваа юм гэнэ.

	ОЮУНОМИН — Хөөрхий зайлуул. Тэгвэл туслах нь зөв. Би түлээ авчраад гал түлж, цай чанаж өгье. (гарна).

	ХАЛТАР — (Дуу тавин ёолж) Ус өгөөч! Ам хатаж үхлээ.

	ИТГЭЛ — (босон харайж цаашаа хараад савтай уснаас аяганд хийж сууна. Халтар Итгэлийн араас сэмхэн очиж сэлмийг нь сугалан авлаа. Итгэл ар гэдрэгээ уналаа.

	Халтар, сэлмийг нь ноцож байсан галд хийнэ. Итгэл ухаангүй боллоо. Оюуномин орж ирээд Итгэлийг тэврэн суулаа. Халтар, бүснээсээ олсоо авч Оюуномины гарыг хүлэв).

	ОЮУНОМИН — Хүчлэгдсэн хүнийг хүлээд яах вэ. Та чинь хаа газрын хэн гэгч билээ?

	ХАЛТАР — Би бол Балбар ноёны туслах түшмэл Халтар гэдэг.

	ОЮУНОМИН — Аа Халтар гэдэг чинь та юу? Та намайг авахаар ирэв үү?

	ХАЛТАР — Тийм, тэгэхээр барах уу. Ёрын муу Итгэл хүүг барьж алаад Алтан үст охин таныг аваачихаар ирлээ.

	ОЮУНОМИН — Балбар ноён таныг явуулав уу?

	ХАЛТАР — Тэглээ.

	ОЮУНОМИН — Явахаасаа урдаар өндөр их түшмэлээс асуух нэг зүйл байна. Болох сон болов уу?

	ХАЛТАР — Болно оо. Юу асуух гэсэн юм бэ?

	ОЮУНОМИН — Навчин хүү, Саруул өвгөн хоёр танай ноёныд бий юу?

	ХАЛТАР — Байлгүй яах вэ? Байх байхдаа арван алд худгийн адаг ёроолд бий. (Итгэлийг өшиглөж) Энэ муу хүү нэгмөсөн нойрсох нь энэ дээ. (Инээнэ).

	ОЮУНОМИН — (Зориг шийдэмгий) Та ч баатар хүнтэй баатрын ёсоор уулзаж үзээгүй бачим тэнэг амьтан шив дээ.

	ХАЛТАР — Яаж байна?

	ОЮУНОМИН — Яах юу байх вэ дээ. Энэ хүү ч ихийг санаж, холыг зорьсон хүү шүү. Даанч хар санааны хор аалзны шүлсэнд ороогдчихлоо.

	ХАЛТАР — (Толгой сэгсэрч) Би ойлгохгүй байна. Одоо юу ч гэсэн явъя. (Гараас нь чангаана).

	ОЮУНОМИН — (Итгэлийн өмнө сөгдөж) Нэг үндэстэй мод мянган салаа болдог юм. Мянган салаа нь соёолж түмэн мөчир ургадаг юм гэнэ билээ. Тэр модыг ургуул гэж аав, нөхөр хоёрт чинь хэл хүргэхээр би явлаа. За түшмэл гуай явъя даа. (Халтар түүний хойноос дагаж явна. Гуниг гашуудлын аялгуу эгшиглэж байх нь сэтгэлд уйтгартай. Гэнэт хөгжмийн аялгуу намжин алсад морины янцгаах дуу тодхон сонстоно. Хур дэлтэй улаан молцогтой, хударга хөмөлдрөгтэй морь нисэж яваа харагдана. Баатрын хөө хуяг өмссөн, нум саадаг агссан Цэцгэн хүү нисэн бууж ирнэ. Уянгат хөгжмийн аялгуу улам тод болно. Цэцгэн хүүгийн царайд хорсол занал дүүрэн ажээ. Цэцгэн хүү Итгэлийн дэргэд ирж түүний үхсэн мэт хэвтээг хараад ихэд сочно. Цэцгэн хүү Итгэлийн толгойг өвдөг дээрээ тавина).

	ЦЭЦГЭН ХҮҮ — Найз аа! Сэрээч. Би ирээд байна. (Хэд хэд дуудахад Итгэл огт хөдөлсөнгүй. Цэцгэн хүү өврөөсөө өвсний үндэс гаргаж аманд нь хийсэн боловч Итгэл хөдөлсөнгүй, урьдын хэвээр байна. Толгойгоо сэгсрэн гайхшаа барж, ийш тийшээ харж байтал галын цог дээр улайж байгаа сэлмийг олж хараад түүнийг гал дундаас шүүрэн авна. Итгэл алгуурхан өндийнө).

	ИТГЭЛ — Чи хэн бэ?

	ЦЭЦГЭН ХҮҮ — (Тэвэрч) Нөхөр чинь, найз чинь байна.

	ИТГЭЛ — Хэн бэ?

	ЦЭЦГЭН ХҮҮ — Цэцгэн хүү.

	ИТГЭЛ — (сочин өндийж) Чи чинь Навчин хүү бид хоёрыг хаяад явчихсан биш билүү.

	ЦЭЦГЭН ХҮҮ — Би чамдаа итгэл алдалгүй чамайг дагаад л яваа шүү дээ.

	ИТГЭЛ — Худлаа!

	ЦЭЦГЭН ХҮҮ — Худлаа гэвэл энэ миний өгсөн сэлэм байна.

	ИТГЭЛ — Огт худлаа, үүнийг чинь ядуу өвгөн өгсөн юм.

	ЦЭЦГЭН ХҮҮ — Чи тэгвэл миний өгсөн үнсийг мэдэхгүй байна уу?

	ИТГЭЛ — Тийм, тийм. Тэр өвгөн чинь чи байсан юм уу. (Тэврэлдэнэ).

	ЦЭЦГЭН ХҮҮ — Чи миний дуугаар таньсангүй юу?

	ИТГЭЛ — Нэг хүн хашхираад байсан, нээрэн тэр чиний дуу байжээ.

	ЦЭЦГЭН ХҮҮ — Чи надад хэлснээрээ намайг дайраад ирсэн бол ийм юм болохгүй байсан юм. Энэ ч бас ч итгэл алдаж байгаа хэрэг шүү дээ.

	ИТГЭЛ — (Санаа алдаж) Эрэг нэг нурж, эр нэг алдана гэдэг энэ боллоо. Нээрэн би дайрч очихоо мартсан байна. Чи намайг уучил!

	ЦЭЦГЭН ХҮҮ — За энэ ч яах вэ. Оюуномин яасан бэ?

	ИТГЭЛ — Яах юу байх вэ? Оюуномин охиныг аваад явж байсан, хөл муутай нэг ядуу өвгөнтэй дайралдсан, түүнийг авчраад энд байж байсан...

	ЦЭЦГЭН ХҮҮ — (Санаа алдаж) Тийм байх ёстой. Миний замд дайралдсан морьдын мөр түүнийх байж л дээ.

	ИТГЭЛ — Тийм, тийм, түүнийх. 

	ЦЭЦГЭН ХҮҮ — Тийм бий. Алах дайсан, аврах нөхөр хоёрын аль нь юм бол доо гэж би тэр мөрийг хараад гайхаж сэжиг төрж явсан юм. Халтар түшмэл зүсээ хувилгаж ирээд чамайг хорлож Оюуноминыг аваад явсан хэрэг байжээ.

	ИТГЭЛ — Тийм гэж үү. Яасан муухай санаатай амьтан бэ.

	ЦЭЦГЭН ХҮҮ — Сайн санаа сарны гэрэл, муу санаа могойн хорлол гэдэг энэ дээ.

	ИТГЭЛ — Тэр үнэн үг. Тэгээд тэр муу Халтар яагаад олоод ирэв.

	ЦЭЦГЭН ХҮҮ — (Бодож) Чухам мэдэхгүй юм даа. Үнэгэн сүүлтэй могой хэлтэй амьтан ч ямар ч жимээр ороод ирнэ шүү дээ. За хоёулаа явъя.

	ИТГЭЛ — Алдсан итгэлийг чинь олж авахын төлөө, аав нөхөр хоёроо суллаж авахын төлөө Балбар ноёныд очъё. (Морь буцан нислээ. Баярын сайхан хөгжим эгшиглэв).

	(Хөшиг)

	 

	 


ГУРАВДУГААР БҮЛЭГ

	Тавдугаар үзэгдэл

	Хөшигний өмнүүр гарт нь гав, хөлд нь дөнгө хийсэн Навчин хүү, Саруул хоёрыг сэлэм жад барьсан хуяг туун гарч ирнэ.

	НАВЧИН ХҮҮ — (Хуяг руу харж) Хуяг аа, дотор давчдаад байна. Уух юм өгөөч!

	ХУЯГ — Уух юм байхгүй, дуугүй бай.

	НАВЧИН ХҮҮ — (Бүр давчдан) — Одоо яах вэ Саруул гуай, та надад арга зааж өгөөч!

	САРУУЛ — Чиний энэ бол өвчин биш, гуниг санаашралын давчдал.

	НАВЧИН ХҮҮ — Тэгээд яах вэ ах аа?

	САРУУЛ — Яах юу байх вэ, нэг сайхан дуу дуулчихгүй юу.

	НАВЧИН ХҮҮ — Нээрээ тэгье, би нэг дуу дуулъя. Дуу дуулж болох уу, Хуяг гуай?

	ХУЯГ — Тэг, тэг. Тэгэхдээ аяархан дуулаарай. Чанга дуулбал ноён загнана шүү.

	НАВЧИН ХҮҮ — 

	Өндөр уулын оройд

	Үүл манан татна

	Өөрийн нөхдөө бодоход

	Өр зүрх минь давчидна.

	Харцага шувууны дэгдээхэй

	Гөрөөчний хавханд ороо болов уу?

	Хайртай анд нөхөд минь

	Хүний гарт баригдаа болов уу?

	Шувуу хэдий жижигхэн ч

	Шонхрын адил ниснэ

	Хүн хэдий бага ч Баатрын зоригоор өндийнө.

	(Хөгжмийн аялгуу гунигаар эгшиглэнэ)

	ХУЯГ — Одоо боль, дуугаа тат! (Навчин хүү, Саруул өвгөн хоёрыг хуягууд авч далд орно. Хөшиг нээгдэнэ. Тайз: Балбар ноёны өргөө)

	БАЛБАР — (Баяртайгаар) — За тэгээд Оюуномин охины алтан үсийг чи үзэв үү?

	ХАЛТАР — Үзээгүй. Тэр хүүхэн чинь малгайгаа ерөөсөө авахгүй юм.

	БАЛБАР — (Хашхиран) Малгайгаа авахгүй юм гэнэ ээ. Аа чи худал хэлж байна. Харин чи алтан үсийг нь авчхаад намайг хуурч байгаа юм биш биз?

	ХАЛТАР — (Ойртож) Хаанаас даа хаанаас, ноён минь. Би ердөө аваагүй, харин таны айлдсанаар мөрий нь алдалгүй шогшсоор яваад Итгэл, Алтан үст хүүхэн хоёрыг уулзаад явж байхад нь би хөлгүй хүн болж очоод Итгэлийг алж, энэ хүүхнийг олж ирлээ.

	БАЛБАР — Чи намайг нэг хуураад байна даа хө. Тэр муу зулбасгыг сулласан байх нь ээ. Чи эд нартай хуйвалдсан байна. Үүнийг одоохон хар гэрт аваачиж хий.

	ХАЛТАР — (Сөгдөн залбирч) Ноёнтон минь өршөө. Би таны далласан газар ил гарч, далайсан газар далд орж явдаг шударга боол чинь шүү дээ.

	БАЛБАР — (Босон харайж) За тэгвэл чи хэл. Тэр алтан үст хүүхний малгай яагаад ховхордоггүй юм бэ?

	ХАЛТАР — Жа. Ноёнтон минь тэр муу Итгэл барьж явсан ташуураа хаячихсан юм гэнэ. Түүнийг энэ хүүхэн гартаа баривал сая энэ малгай нь ховхрох юм гэнэ.

	БАЛБАР — Мөөн. Ташуураа хаяхыг нь чи яагаад мэдээгүй юм бэ?

	ХАЛТАР — Эзэн ноён минь өршөөж хайрла. Тэр ташуур гарт нь байхыг би огт үзээгүй юм.

	БАЛБАР — Урагшгүй албат гэж чухам чи мөн байна. Хар гэрт аваачиж хий. (Халтарыг аваад явна. Гэтэл хиа орж ирнэ).

	БАЛБАР — За чи яав, олов уу?

	ХИА — Үгүй ээ, ноён минь. Оюуномин хүүхэнтэй шатар тоглож зүрхлэх хүн даанч олдохгүй юм. Тэгээд явж байтал арван алд худгийн адаг ёроолд байдаг өнөө Навчин хүү «Би тоглоё» гэж байна.

	БАЛБАР — Итгэлийн нөхөр Навчин хүүг энэ хүүхэнтэй тоглуулж болохгүй ээ. (Гайхалзан) Ямар мөрийтэй тоглох гэж байгаа билээ.

	(Хиа үг хэлэх гэтэл...)

	БАЛБАР — Алтан үст хүүхнийг өөрийг нь оруулаад ир! (Хиа гарна).

	БАЛБАР — За алтан үсийг авч баяжихад чинь учир бий юм шүү. Хамгийн түрүүнд алтан үст хүүхнийг энэ харанхуй нүхэнд хийж түгжих хэрэгтэй. Тэгвэл тэр алтан үсийг энэ муусайн боолчуул үзэж чадахгүй, үргэлж миний хөлийн дор сөгдөж байх болно. Түүнд хамаг гол нь байгааг энэ муусайн түшмэл мэдэхгүй л байгаа юм. Үүнийг өөр хэнд ч хэлж болохгүй. (Хаалга дуугарч Оюуномин хиагийн хамт орж ирнэ).

	БАЛБАР — (Инээж) Алтан үст охин чи шатар тавих гээд байгаа бил үү?

	ОЮУНОМИН — Тийм ээ.

	БАЛБАР — Надтай тавих уу? Аль манай дархан шатарчин хиатай тоглох уу?

	ОЮУНОМИН — Хэнтэй нь ч тоглож болно. Манай тэнд бол оньсого таалцаж шодоод аль сайн онож таасантай нь тоглодог юм. Танай энд яадаг юм бол доо.

	БАЛБАР — Манай энд ч тийм ёс байж болно. Таны таалгах гээд байгаа оньсого чинь юу билээ? Манай хиа урьдаар таана. Чи оньсого хэл.

	ОЮУНОМИН — Чагнаж байгаарай!

	«Ой модны тайрдас

	Уран бугын шандас

	Барим гогцоотой

	Дэлэм оосортой тэр юу вэ?»

	БАЛБАР — (Хиаг нударч) Хэл чи?

	ХИА — (Тэвдэж) Тэмээний буйл!

	ОЮУНОМИН — Биш ээ. За тэгвэл ноёнтон гуай өөрөө таа л даа.

	БАЛБАР — (Гайхаж) буу биш үү?

	ОЮУНОМИН — Биш ээ.

	БАЛБАР — (Бачимдаж) За би таагаагүй ч гэсэн манай албат иргэдээс таах хүн бий дээ. Чи яваад Навчин хүүг аваад ир (Хиа гарч явна).

	БАЛБАР — (Оюуноминыг аргадсан байдлаар) Чи ахдаа алтан үсээ үзүүлэхгүй юу.

	ОЮУНОМИН — Үзүүлбэл үнс болчихдог юм.

	БАЛБАР — (Уурлаж) Чи худлаа хэлж байна. Чи муу намайг бас хуурах санаатай юу. Малгайгаа ав!

	ОЮУНОМИН — Та өөрөө ав. Би зөвшөөрье. (Балбар шууд очиж малгайнд нь хүрэнгүүт гар нь ховхрохоо болив).

	БАЛБАР — (Сандарч) Энэ чинь яаж байна. Гар наалдчихлаа. Тавиач! Тавиач!

	ОЮУНОМИН — Болохгүй байгаа биз?

	БАЛБАР — Гарыг минь салгаад аль!

	ОЮУНОМИН — (Тас тас инээж) Гараа ав! гар нь ховхор! (гээд түлхэв. Балбар газар ойчиж босож чадахгүй тийчилнэ. Хиа орж ирнэ. Балбарыг өргөж авав)

	БАЛБАР — Ид шид гэдэг чинь энэ вий. Аминдаа, хайртай бол наад малгайгаа ав. Үгүй бол би чамайг...

	ОЮУНОМИН — Эзэн ноёны зарлигаар энэ малгайгаа авахад би бэлэн байна. Ганцхан түлхүүр нь алга гэж би танд айлтгасан шүү дээ.

	БАЛБАР — Түлхүүрийг нь олж чадна. Навчин хүү яав?

	ХИА — Жаа хүлээж байна.

	(Хаалга дуугарч хиа, Навчин хүүгийн хамт ирэв)

	БАЛБАР — За Навчин хүү чи Алтан үст охины хэлсэн оньсогыг заавал таана шүү.

	НАВЧИН ХҮҮ — За (Толгой бөхийн ёсолно).

	БАЛБАР — (Оюуномин руу хандаж) Оньсогоо хэл!

	ОЮУНОМИН — 

	«Ой модны тайрдас

	Уран бугын шандас

	Барим гогцоотой

	Дэлэм оосортой тэр юу вэ?»

	НАВЧИН ХҮҮ — (Бодож байснаа)

	«Тайрдсаар хийж

	Шандсаар ороосон

	Барим сагалдаргатай

	Дэлэм суртай ташуур» байх нь л дээ.

	БАЛБАР — Мөн үү?

	ОЮУНОМИН — (Инээж) Мөөн, мөн. Оньсого таалцах хожил энэ хүүгийнх болж дээ. Одоо энэ хүүтэй шатар тоглоно доо.

	БАЛБАР — (Ихэмсгээр) Чи шатар тавьж мэдэх үү?

	НАВЧИН ХҮҮ — Муухан, нүүдэл төдий мэднэ дээ.

	БАЛБАР — За тийм бол Алтан үст охинтой шатар тогло! Хожигдвол занчна. Хожвол шагнана.

	НАВЧИН ХҮҮ — Аа ноёнтон минь, жирийн муу би яаж энэ ид шидтэй охинтой тэнцэх вэ дээ.

	БАЛБАР — Дуугүй тогло!

	НАВЧИН ХҮҮ — Таны зарлигийг дагаж тоглоё. Хэрэв хожигдвол...

	БАЛБАР — (Үгийг нь тасалж) Дуугаа тат!

	НАВЧИН ХҮҮ — За (гэж толгой дохино). Зарц нар тайз дээр шатрын хөлөг авчирч тавина).

	НАВЧИН ХҮҮ — Уулзсан хүн учраа асуулцдаг. Учирсан хүмүүс нэрээ мэдэлцдэг аль ч газрын ёс. Эрхэм авхайтан таны алдар нэр хэн гэдэг, алс юунд зорив?

	ОЮУНОМИН — Баргил хан уултай, байцат цагаан нууртай Баяндалай өвгөний бага охин, Алтан үст Оюуномин гэдэг би байна. Эхээсээ салсан янзагыг ижилд нь нийлүүлэх гэж яваад эцэж ядраад явахгүй болохоор нь эзгүй хээр орхичхоод ижил ханийг эрж явна. Энэ зуур эрхэм тантай танилцаж, шатар тавих болж дээ. Ээлээ юу? Зээлээ юү? Ээлээ бол нутгаа хэл! Зээлээ бол нэрээ хэл!

	НАВЧИН ХҮҮ — Би бол модон гэртэй, одон тэнгэртэй Навчин хүү гэдэг байна. Янзаганд ижилтэй, ямаанд ишигтэй юм гэдэг. Зүгээ олсноос хойш зөрөг зам бүдэгдэхгүй, авхай минь.

	ОЮУНОМИН — За ямар мөрийтэй тоглох вэ?

	НАВЧИН ХҮҮ — Эзэн нь юмаа мэддэг, эрэг нь усаа хашдаг гэгчээр би яаж мэдэх вэ? Та хэл л дээ.

	ОЮУНОМИН — Би хожигдвол чамд алтан үсээ өгье.

	БАЛБАР — (Сандран) — Чи бүү дуугар. Тийм мөрий тавьж болохгүй! Түүнээс өөр мөрий тавь!!

	НАВЧИН ХҮҮ — (сочиж, Ноёнтон минь би таны албат болохоор хэрэв тэр үсийг авбал танд л өгнө шүү дээ.

	БАЛБАР — (Толгой сэгсрэн) Болохгүй ээ, болохгүй! Өөр мөрийтэй тогло!

	ОЮУНОМИН — (Инээж) За тэгвэл өөр мөрий тавья. Навчин хүү хожигдвол миний ууланд хаясан ташуурыг олж ирэг. Хэрэв би хожигдвол тэр ташуураа олж ирээд энэ хүүд өгье. Та энэ хүүг хар гэрээсээ гаргаж явуулна биз дээ?

	БАЛБАР — (Инээд алдаж) — Тэгье, тэгье. Ташуурыг чинь олж ирэг» (Хиа Балбарын хажуугаас түлхэж чихэнд нь юм хэлнэ). Ташуур чинь ямар ид шидтэй юм бэ?

	ОЮУНОМИН — Яагаа вэ? Малгай авах түлхүүр шүү дээ.

	БАЛБАР — Аа тэгвэл хамаагүй ээ, тэг. (Навчин хүү, Оюуномин хоёр толгой дохин зөвшөөрөлцөнө).

	ОЮУНОМИН — Хэн эхэлж нүүх вэ?

	НАВЧИН ХҮҮ — Шодолцъё л доо.

	ОЮУНОМИН — За чи цоож түлхүүр хоёрын алийг нь авах вэ?

	НАВЧИН ХҮҮ — Түлхүүрийг нь

	ОЮУНОМИН — За түлхүүрээр цоожийг тайлдаг болохоор чи эхэлж нүүх болж дээ.

	НАВЧИН ХҮҮ — Хүний бага нь адтай гэгчээр хүүгийн бага нь чадалтай болог! (Нэг хүү түлхэнэ. Балбар, хиа хоёр харж зогсоно).

	ОЮУНОМИН — Нүүртээ галтай, нүдэндээ цогтой хөөрхөн хүү хаа хүрч яваа вэ? Замд чинь уул ч бий, завсарт нь ус ч бий! (Хариу хүү түлхэнэ).

	НАВЧИН ХҮҮ — Хаагуур явах вэ эгч минь хэлээд өгөөч надад. Хазгайгүй замаар шулуухан явах юм сан. (Бас нэг хүү түлхэнэ).

	ОЮУНОМИН — Уулын цаана ус ч бий

	Усны цаана гүвээ ч бий

	Уруудаж явж бэлээр нь тойроод

	Өгсөж явж гармаар нь гараад

	Очиход саадгүй

	Олоход амархан! (Хариу нэг хүү түлхэнэ).

	НАВЧИН ХҮҮ — Мориор явбал мохох уу?

	Тэмээгээр явбал тээглэх үү? (Тэмээгээ нүүнэ).

	ОЮУНОМИН — Замаар нь устай

	Жалгаар нь шавартай

	Тэмээнд халтиргаатай

	Тэргэнд бартаатай.

	Мориор явбал мохохгүй

	Мөдхөн олж ирнэ дээ. 

	(Морины хөл дээр буусан тэмээг иднэ)

	НАВЧИН ХҮҮ — Морин замд айлтай юу

	Модон хөтөлтөд устай юу

	Хүчтэн бэрсээс айдаг уу

	Хүрэх газар олзтой юу?

	Унаа болгож морийг чинь авъя

	Оронд нь нэмэрлэж бэрсээ тавья.

	(Бэрсээр морийг иднэ).

	ОЮУНОМИН — Уултай газраа устай

	Устай газраа ногоотой

	Хүүгээ дагуулж яв

	Хүрэх газар чинь газарч болог.

	(Бас нэг хүү нүүнэ).

	НАВЧИН ХҮҮ — Олсон хойноо буцаад ирэх үү

	Орсон хойноо эргээд гарах уу

	Аялж очоод ноёныг нь шалах уу

	Аргалж байгаад тэргийг нь авах уу?

	(Бэрсээ нүүнэ).

	ОЮУНОМИН — Олоод ирэхгүй бол

	Омог чинь харина

	Ороод гарахгүй бол

	Зориг чинь няцна.

	Ноёныг шалахад

	Нохой хуцна

	Тэргийг нь авахад

	Тэмээ туйлна

	(Тэмээгээ нүүнэ).

	НАВЧИН ХҮҮ — Буйлсан тэмээнд

	Бурантаг хэрэгтэй юу

	Булгисан моринд

	Ташуур хэрэгтэй юу 

	Бууран цагаан тэмээг нь

	Бухсан мориор сольё.

	(Мориор тэмээг нь иднэ).

	ОЮУНОМИН — 

	Хашин моринд ташуур хэрэгтэй

	Хажуу дахь ноёнд чинь шан хэрэгтэй

	Хурдан шалахгүй юм бол

	Хариугүй мадлах нь байна

	(Ноёноо нүүнэ).

	НАВЧИН ХҮҮ — 

	Ид шид нь энэ байж

	Эрж олох нь тэр байж

	Шаг гэв үү та

	Шалавхан холдъё байз!

	(Ноёноо зайлуулна), 

	ОЮУНОМИН — 

	Ноёныг шалбал нохой хуцах болов уу

	Тэргийг нь авбал тэмээ туйлах болов уу

	Адгийн нэг муу хүүгээр

	Аглагч ноёныг цодолъё

	(Навчин хүү хожигдоно).

	НАВЧИН ХҮҮ — (Босож) За ноёнтон минь би хожигдож, ахайтны ташуурыг олж ирэхээр боллоо. Яана даа.

	БАЛБАР — (Баярлаж) — Яах юу байх вэ. Яв, яв! Тэр ташуурыг бушуухан олж ир! Чамайг түргэн олж ирвэл шагнана шүү. (Навчин хүү явна. Хиа түүнийг дагалдан гарах гэтэл)

	БАЛБАР — (Хиаг дуудаж) Халтарыг олж ир! (Хиа гарч явна).

	БАЛБАР — (Оюуномины дэргэд очиж баясан инээж) Эрхэм үзэсгэлэнт охин та энд орж алим жимсээр амныхаа цангааг гаргаач! (Оюуномин толгой сэгсэрнэ).

	БАЛБАР — Алтан, мөнгөн шагайгаар дөрвөн бэрх хаяж тоглооч! (Оюуномин бас дуугарсангүй толгой сэгсэрнэ).

	ОЮУНОМИН — Та намайг түр гадаа гарахыг соёрхох болов уу!

	БАЛБАР — Тэг, тэг. (Оюуномин хиагийн хамт гарч явна. Халтар ирнэ).

	БАЛБАР — (Ихэмсэг зангаар) Чи алтан үст охиныг олж авахад их тус хүргэлээ. Чамайг би шагная. (Мөнгө авч өгөхөд Халтар баярлан сөгдөнө). Чи одоо бас нэг чухал үйл бүтээ!

	ХАЛТАР — Жа, таны зарлигаар болъё (Сөгдөнө).

	БАЛБАР — Чи одоо энэ муу Навчин хүүгийн хойноос очиж ташуурыг олонгуут түүнийг эзгүй хээр газар бодийг нь хөтлөөд ташуурыг нь аваад ир! Үүнийг бүтээвэл бас алт шагнана.

	ХАЛТАР — За (Толгой дохин ёсолж гарч явна. Хиа орж ирнэ).

	БАЛБАР — (Хиаг зааж) Хөөе, чи тэр алтан үснээс нь алт мөнгө цацран унахад хийх авдар сав бэлтгэсэн үү?

	ХИА — Бэлтгэсэн.

	БАЛБАР — Хэдийг?

	ХИА — Арвыг

	БАЛБАР — Арав чинь яаж хүрэх юм бэ? Илүү гарсныг нь чи муу авах санаатай юу. Дахиад арвыг бэлтгэ. (Хиа толгой дохиж цаашаа явах гэхэд) Хөөе! Алтан үснээс арвижин гарах араар дүүрэн арван живаа адуу тэмээ, өврөөр дүүрэн үй түмэн үхэр хонийг хариулах зарц нарыг олсон уу?

	ХИА — Олсоон ноёнтон минь

	БАЛБАР — Хэчнээнийг?

	ХИА — (Хэсэг бодсоноо) — Зөндөө олоон, ноёнтон минь.

	БАЛБАР — (Ийш тийшээ явж) За байз энэ муу хүүхний нь алтан үсийг л энэ муусайн зарц боолчуудад чинь үзүүлж болохгүй юм шүү. Үзүүлчих юм бол эд чинь миний толгой дээр гарчих улс байгаа юм. Энэ нүх рүү хийчих юм сан. (Алсад хүн ёолох дуу гарснаа, хаалга дуугарч дээл хувцас нь урагдсан хамаг хөлс нь цувсан, өрөөсөн гартаа сүхний хугархай барьсан мод цавчигч зарц орж ирнэ).

	ЦАВЧИГЧ — Ноёнтон минь. Одоо намайг өршөө. Боол би таны зарлигаар тэр хоёр модыг өдөржин шөнөжин нойр хоолгүй цохилоо, цавчлаа! Ердөө ч огтлогдохгүй юм. Бүүр цөхрөнгөө барлаа. Одоо дусах хөлс, цавчих чадалгүй боллоо.

	БАЛБАР — (Сандарч) Дуугаа тат яагаад цавчигддаггүй юм бэ.

	Цавчигч — Нэг талаас нь цавчихад нөгөө талын нь цавчигдсан нь эргэж наалдаад ердөө болохгүй юм.

	БАЛБАР — Дуугүй цавч! Заавал тэр модыг унагаа!

	ЦАВЧИГЧ — (Сөхрөн унаж) — Тэр хоёр модыг нүдэж, эцзж турж үхсэнээс мянган үхэр тэрэг чулуу нуруугаараа үүрч таны ордны өмнө буулгая.

	БАЛБАР — Дуугүй яв. Арьс махаа тасартал цавч. Хэрэв тэр модыг унагааж чадахгүй бол толгойг чинь авна.

	ЦАВЧИГЧ — Тэр модыг би яагаад ч унагааж чадахгүй нь ээ. Намайг яавал яа! (Түрүүлгээ харан уйлан ойчно. Оюуномин гүйн орж ирнэ).

	ОЮУНОМИН — (Ядуу хүний толгойг өргөж) Ноёнтон гуай, та энэ ядуу хүнд өршөөлөө хүртээгээч! Энэ хүний хийх юмыг би хийе.

	БАЛБАР — Үнсэнд хаясан шалзыг өөд нь авдаггүй юм. Заяа муутын заваг нэг гэдэг нь энэ байх нь ээ.

	ОЮУНОМИН — Заяагаар болдоггүй, зоригоор болдгийг та мэдэх үү?

	БАЛБАР — (Уурлаж) Дуугаа тат! Яасан задарсан өлөгчин бэ?

	ОЮУНОМИН — Юу гэнэ ээ? Тэгвэл би алтан үсээ энэ ядуу хүнд үзүүллээ шүү!

	БАЛБАР — (Сандарч) Наад муу хүүхнийхээ дөрвөн мөчийг хүлээд гарт нь гав, хөлд нь дөнгө хий! (Үймээн дэгдэнэ. Хиа Оюуноминыг авч гарна).

	ХАЛТАР — (Хашхиран) Ноёнтон минь хаалгаа тайлаарай. Түргэлээрэй! Түргэлээрэй! (Хаалга нээж өгнө. Халтар бачимдан орж ирнэ).

	ХАЛТАР — (Сөгдөж) — Өнөө муу Навчин хүү чинь ташуураа олж аваад үүлтэй тэнгэрээс доогуур, үзүүртэй модноос дээгүүр нисэж ирээд нөгөө хоёртойгоо уулзаад энэ баруун уулын орой дээр ирээд байна. Би хөөгөөд хөөгөөд гүйцсэнгүй. Одоо яадаг билээ?

	БАЛБАР — Өөдгүй хар новш. Хар гэрт хий!

	ХАЛТАР — Бодооч дээ, ноёнтон минь, бодооч! Үнэнч боол чинь араандаа өштэй, атгадаа хутгатай явсаар байгаад тэр муу хүүг барьж чадсангүй, үнэн хүч хүрсэнгүй шүү дээ.

	БАЛБАР — Чи бас тэгж ярина аа! Одоо тэр гурвыг хүрээд ирэхээр араандаа чихэртэй, атгадаа бэлэгтэй угтаж байна аа гэж хэлэх үү чи?

	ХАЛТАР — Хаанаас даа, ноёнтон минь!

	БАЛБАР — Тийм гээ. Чамайг би өөрийнхөө гараар шийтгэе. (Таягаараа цохихоор далайлаа. Халтар зугтана).

	ХИА — (Сандран орж ирээд) Өнөө гурав чинь энүүхэнд хүрээд ирлээ, одоо яадаг билээ?

	БАЛБАР — Тэр муу алтан үст хүүхнийг одоохон шатаа! Бушуухан яв! Халтар аа!

	ХАЛТАР — Гал! Гал! (Сандран гарна. Хиа бас гарна).

	БАЛБАР — (Айсан байдал ил. Бие нь салганан чичирч) Алтан үст хүүхний чинь түргэн шатааж далд оруулахгүй бол болохгүй. Алтан үсийг би өөрөө авч баяжих байтугай, ард олныг амар жаргалтай болгочих хэрэг болно. Тэгвэл ноёд язгууртан бид чинь ямар ч эрх ямбагүй болно. Үүнийг хэнд ч хэлж болдоггүй юм шүү та минь. Одоо яадаг билээ?

	БАЛБАР — (Сандарч) Бушуулаач! (Халтар, хиа, цэргүүд Оюуноминыг шатаахаар боож авчирна. Гэтэл их чимээ гарч Итгэл, Цэцгэн хүү, Навчин хүү гурав орж ирэв).

	БАЛБАР — За, гурван баатар! Амар мэндээ мэдэлцье.

	ГУРВАН ХҮҮ — Амар байна аа, та амар байна уу?

	БАЛБАР — Сайн, Навчин хүү, ташуур яасан бэ?

	НАВЧИН ХҮҮ — Олж ирсэн.

	БАЛБАР — Итгэл хүү минь, чи ашгүй амьд байх шив!

	ИТГЭЛ — Тиймээ! Амьд ирлээ. Атаа хор өвөрлөсөн хүн байхад, аврах хүн бас байна шүү.

	БАЛБАР — Тэгнээ, За тэгээд чи...

	ИТГЭЛ — Балбар ноён сөнө! (Ташуураа эргүүлнэ. Балбар ноён сандлаасаа мултран унаж өнхрөн далд орно).

	ИТГЭЛ — Халтар түшмэл та юундаа нуугдаад байна аа? Харах нүд минь ч хэвээрээ, бодох ухаан минь ч ёсоороо. Та намайг үхчихсэн, тэгээд сүнс нь яваад ирж гэж байгаа байх, үгүй шүү, би үхээгүй.

	ХАЛТАР — Тэгнээ тэгнэ, би биед нь мэс хүргээгүй шүү дээ.

	ИТГЭЛ — Халтар түшмэл сөнө (Ташуураа эргүүлнэ. Халтар өнхрөн унаж далд орно. Гэтэл хаалга нээгдэж Саруул орж ирэв).

	САРУУЛ — Хүү минь, хүү минь ирсэн гэв үү? Хаа байна? Хүү минь аавдаа ир!

	ИТГЭЛ — Аав аа! Аав минь ээ? (Тэврэлдэнэ).

	САРУУЛ — Хүн хэлсэндээ, морь харайсандаа гэж миний хүү зорьсноо биелүүлээд ирж. Миний алтан үс хаа байна. (Цаашаа гүйн далд орно. Итгэл, Цэцгэн хүү, Навчин хүү гурав Оюуномины хүлгийг тайлж ил гаргана. Тэд баярлалдан уулзана. Баясгалант хөгжмийн эгшиг сонстоно).

	Тайз өөрчлөгдөж тайзны дунд өндөр тавцан засагдана.

	САРУУЛ — (Туяа цацарсан алтан үстэй хайрцгаа барьсаар гарч ирнэ). Аз жаргалын бэлгэ тэмдэг болсон алтан үсээ хүүхдүүддээ өгье! (Итгэл, Цэцгэн хүү, Навчин хүү, Оюуноминыг үнсэв).

	ИТГЭЛ — (Алтан үсийг тосон) Эрх чөлөөтэй энх цагийн сайн сайхан амьдрал бидний гарт орлоо. Одоо Оюуномин эгчийнхээ алтан үсийг аавдаа үзүүлье!

	ЦЭЦГЭН ХҮҮ — Навчин хүү! (Баясгалантай) Тэгье 

	ОЮУНОМИН — (Өндөр тавцан дээр гарч зогсоно). Эв санааны нэгдлээр анд нөхдийн журмаар миний малгайг авцгаа!

	(Итгэл, Цэцгэн хүү, Навчин хүү гурав гар гараасаа барилцан Итгэлийг Оюуномины малгайд гар хүрмэгц малгай нь өөрөө өөдөө явна. Алтан үсний туяа гэрэлтэн цацарна). 

	ИТГЭЛ — 

	Эв нэгдлийн хүчээр

	Ариун нөхөрлөлийн ачаар

	Аз жаргалын бэлгэ тэмдэг болсон

	Алтан үсний цоожийг тайлна гэдэг энэ дээ.

	(Хөгжим)

	 

	«Анд гурван хүү 

	Атаатан дайснаа дараад

	Оюуномин эгчтэйгээ

	Амар сайхан жаргав» гэсэн бичигтэй номын хуудас бууж ирнэ.

	 

	(Хөшиг) 

	 

	1966 он.

"АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шажны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	 

	3

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билэгтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерийн дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	 

	4

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	 

	Л. Түдэв

	1970 он

